
چەندين ساڵ تێپەڕين و تەنيا كەسێك كە نەگۆڕا، كچى 
ناوى كتێبەكەى ئەو بوو.

ياسۆنارى كاواباتا

ئازار بەش بە بەشى جەستەى دەخوارد و دەيسوواند.

گۆنزالۆ مييان

و  »خوليــۆ«  نێــوان  خۆشەويســتى  چيرۆكــى  بۆنســاى 
»ئێميليا«يــە، دوو لاوى چيلليايــى، كــە هــەر لە يەكەمين ڕســتەوە 
ئــەو  و  دەمرێــت  »ئێميليــا  دەبێتــەوە:  ڕوون  ئاخروعاقيبەتيــان 
بەتەنيــا دەمێنێتــەوە، گەرچى چەندين ســاڵ پێــش مردنى ئەويش، 
ئــەو هەر تەنيــا بووە.« ئەمە يەكەمين ڕســتەى ڕۆمانەكەيە، بەڵام 
پرۆســەى گێڕانــەوە پێشــبينينەكراوە. ڕۆمانێك كە دەســتپێكەكەى 
كۆتاييــە و كۆتاييەكەشــى كۆتاييەكــى واقعييــە. ئەدەبيــات لەمــە 
جوانتر نانووســرێت: »ئێميليــا دەمرێت، خوليۆ نامرێت. باقييەكەى 
ئەدەبياتــە.« زامبرا هەر لە يەكەمين پەرەگرافدا گشــت ئەو شــتانە 
دەڵێــت كــە دەيەوێــت بيانگڕێتــەوە. يەكەمين پەرەگــراف، كورتەى 

ڕۆمانەكەيە.
خوليــۆ و ئێميليــا پێكدى ئاشــنا دەبن، پێكەوە دەخەون، ئەوســا 
عاشــقى يەكتــر دەبن، هەر بەم ســادەييە. لێكدى جيــا دەبنەوە، بێ 
درامێــك. جوانيــى لە خودى ئەم تراژيديايەدايە، لەو هەقيقەتەى كە 
خۆشەويســتيان بەرانبــەر يەكتــر كاڵ دەبێتەوە، بەڵام وابەســتەى 
يەكتر دەمێننەوە، تەنانەت ئەگەر هەموو شــتێكيش تەواو بووبێت. 
زامبــرا لــە چەنــد ڕســتەى كــورت دا وابەســتەيى قووڵــى ئــەوان 
نيشــان دەدات: هەردووكيــان دەڵێــن پرۆســتيان خوێندووەتــەوە، 

هەردووكيشيان درۆ دەكەن.
زامبــرا گەمــە لەگــەڵ خوێنــەر دەكات، بەلايەوە گرنــگ نييە كە 
چــۆن چيرۆكەكــە بگێڕێتەوە، ئەو بە شــێوەى خــۆى دەيگێڕێتەوە، 
بــە گاڵتــە و زۆرزانييەوە. بەم جۆرە: »با واى دابنێين ژنەكە ناوى 
ئێميليايە يان بووە، پياوەكەش ناوى خوليۆيە؛ بووە و هەميشەش 

وا دەبێت.«

دەناســێندرێن:  تــر  كەســايەتيگەلى  ڕۆمانەكــەدا  درێــژەى  لــە 
»مێردەكــەى ئانيتــا نــاوى ئەندرێس بوو، يــان ليۆنــاردۆ. با بڵێين 
نــاوى ئەندرێــس بــوو نــەك ليۆنــاردۆ«. ئەمــە هەڵبژاردنێكــە كــە 
گێــڕەرەوە متمانەپێكردنــى خــۆى دەخاتــە ژێــر پرســيارەوە پێــى، 
هەروەها نيشــانى دەدات كە چۆن ســەرى داوەكەى لەدەستدايە و 
هەر بەدەستيشييەوە دەمێنێتەوە. ئەندرێس گرنگ نييە، گازمورى، 
ژنەكــەى گازمــورى، ماريــا و ئانيتــا هيچيــان گرنــگ نيــن، ئــەوان 
كەســايەتى لاوەكييــن، بــە بۆچوونى گێــڕەرەوە ئــەوەى كە گرنگە 

خوليۆيە، ئەوەى كە گرنگە ئێميليايە.
ڕۆمانى بۆنساى، شۆكێك بوو لە مێژووى ئەدەبياتى ئەمەريكاى 
لاتين. ڕەخنەگرانى ئەدەبى دەيانپرســى: زامبرا كێيە؟ چۆن دەبێت 
نووسەرێك بە ڕۆمانێكى وا بچكۆلەوە، كاريگەرييەكى وا گەورەى 
لەســەر خوێنــەران دانابێــت؟ چــۆن دەكرێــت گشــت ڕەخنــەكان 
ستايشئامێز بن، لە كاتێكدا ئەم كتێبە بچكۆلەيە، چيرۆكێكى سادەى 

عاشقانەى هەيە؟
ئەلێخاندرۆ زامبرا لە ســاڵى 1975 لە شــارى سانتياگۆى وڵاتى 
چيللــى لەدايــك بــووە. پێــش تەمەنــى چل ســاڵيى يەكێك بــووە لە 
ئەندامانــى گرووپــى »بۆگۆتــا 39« كــە بــە باشــترين نووســەرە 

لاوەكانى ئەدەبياتى ئەمەريكاى لاتين دادەنرێن.

* ئەو خوێنەرانەى پاش خوێندنەوەى »بۆنساى« مەبەستيانە 
بەرهەمى ترى زامبرا بخوێننەوە، ئێمە پێشــتر ڕۆمانى »ڕێگاكانى 
گەڕانەوە بۆ ماڵەوە«يمان وەرگێڕاوە و دەزگاى ڕۆشنبيريى جەمال 

عيرفانى چاپى كردووە و لە كتێبفرۆشييەكان بەردەستە.

I پەيكەر

لــە كۆتاييــدا ئێميليــا دەمرێــت و ئــەو بەتەنيــا دەمێنێتــەوە، 
گەرچــى چەنديــن ســاڵ پێش مردنــى ئەويش، ئەو هــەر تەنيا 
بــووە. بــا واى دابنێيــن ژنەكــە نــاوى ئێميليايــە يــان بــووە، 
پياوەكــەش نــاوى خوليۆيە؛ بووە و هەميشــەش وا دەبێت. لە 
كۆتاييدا ئێميليا دەمرێت، خوليۆ نامرێت. باقييەكەى ئەدەبياتە:

يەكەم شەو كە پێكەوە خەوتن، بەڕێكەوت بوو. تاقيكردنەوەى 
زمانى ئيسپانيان هەبوو: سێنتاكسى 2، وانەيەك كە هيچ كاميان 
بــاش فێر نەبووبــوون، بەڵام چونكە هەردووكيان گەنج بوون 
و ئامادە بۆ هەر كارێك، ئامادەش بوون بۆ فێربوونى زمانى 
ئيســپانى: سێنتاكســى 2؛ لە ماڵى خوشــكە جمكەكەى ڤێرگارا. 
ئەو پێڕەى كە بڕيار بوو پێكەوە كۆشش بكەن، لەوە گەورەتر 

بوو كە بيريان لێ كردبووەوە: يەكێك مۆزيكى خســتە ســەر، 
لەبەر ئەوەى ڕاهاتبوو لەگەڵ مۆزيك كۆشــش بكات، يەكێكى 
تــر ڤۆدگاى لەگەڵ خۆى هێنابــوو، چونكە واى بەڵگاندبوو كە 
بــێ ڤــۆدگا بــە دژوارى تەركيــزى بــۆ دەكرێت، ســێيەم چوو 
شەربەتى پرتەقاڵ بكڕێت، چونكە ڤۆدگا بێ شەربەتى پرتەقاڵ 
نەدەخورايەوە. كاتژمێر ســێى دەمەوبەيــان هەموويان خراپ 
ســەرخۆش بوون و بڕياريان دا بخەون. گەرچى خوليۆ دڵى 
پێــوەى بوو شــەو لەگەڵ خوشــكەكەى ڤێــرگارا بگوزەرێنێت، 
بەڵام هەر زوو تەسليمى ئەم پێشنيارە بوو كە لە عەمبارێكدا 

جێگەكەى لەگەڵ ئێميليا بەش بكات.
خوليۆ حەزى لەوە نەبوو كە ئێميليا لەناو پۆلدا پرســيارى 
زۆر دەكــرد و ئێميلياش بــڕواى نەدەكرد خوليۆ كە زۆرترين 
كاتەكان غايب بوو، قەستى تەواوكردنى زانكۆى هەبێت، بەڵام 
ئەو شەوە خاڵى هاوبەشى سۆزداريى يەكتريان كەشف كرد، 
هەمــان ئــەوەى كــە هــەر جووتێك بــە نەختێــك چاكەخوازى 
كــە  نــاكات  گوتــن  بــە  پێويســت  بكــەن.  كەشــفى  دەتوانــن 
دەرەنجامى تاقيكردنەوەكە زۆر خراپ بوو. دواى هەفتەيەك، 
پێش تاقيكردنەوەى خوولى دووەم، دووبارە لە ماڵى ڤێرگارا 
ســەعييان كردەوە و سەرلەنوێ پێكەوە خەوتنەوە، بەڵام ئەم 
جارە پێويستى نەدەكرد جێگە لەگەڵ يەكتر بەش بكەن، چونكە 

دايك و باوكى جمكەكان ڕۆيشتبوون بۆ بۆينس ئايرس.
ئێميليــا ماوەيــەك پێــش ئــەوەى لــە خوليۆ نزيــك ببێتەوە، 
بڕيارى دابوو لە ئێستا بەدواوە ئيتر نە بگێت؛ نە هەر وەكوو 

ئيســپانييەكان دەيڵێــن گان بكات، نە عاشــقێنيى بــكات، لەگەڵ 
هيچ كەس، چيدى لەگەڵ كەس ناخەوێت و ناچێتە ناو جێگەوە، 
تەنانــەت زۆر كەمتريــش: نە بيدات نە بيكات. هەر بۆيە ئێميليا 
ڕووەو خوليــۆ، كــە بــە هەمان ئەو ئاســانييەى كــە بەتاريكيى 
بەڕێدا بڕوات، بەڵام ڕوون و بە ســرپە گوتى، ئەمە كێشــەى 

واقيعى چيللياييەكانە:
»ئەمــە كێشــەى گەنجانــى چيللييــە. ئێمــە زۆر گەنجين بۆ 
عاشــقێنيى و ئەگــەر تــۆ لێــرە، لە چيللــى، عاشــقێنيى نەكەيت، 
ناتوانيــت نە بيكەيــت نە بيدەيت، بەڵام لەگەڵ تۆ، نە دەمەوێت 
بخــەوم نــە بيكەم: حەز دەكــەم ئێمەش وەكوو ئســيپانييەكان 

گان بكەين.
ئێميليــا ئــەو كاتە بە ئيســپانيا ئاشــنا نەبوو. چەندين ســاڵ 
دواتر ڕۆيشت بۆ مەدريد، شارێك كە تێيدا چەندين جار گان 
دەدات، گەرچى نەك بە خوليۆ، بەڵكوو زياتر بە خابيێر مارتينز 
و ئانخــل گارســييا و خوليان ئالبوركــرك. تەنانەت جارێكيش 
بــە كارۆلينــا كۆپك؛ هەرچەند تەنيا يــەك جار و كەمێك بەبێ 

مەيليى بوو، كارۆلينا كچێكى پۆڵەندى هاوڕێى بوو.
ئــەو شــەوە، دووەمين شــەو؛ بــە پێچەوانــەوە، خوليۆ بوو 
بــە دووەمين جووتى كامەرانــى ئێميليا، ياخۆ بەو جۆرەى كە 
دايكان و دەروونشيكاران بە دووڕووييەكى تەواوەوە دەيڵێن؛ 
پياوى دووەمى ئێميليا. گەر چى ئەو، بوو بە يەكەمين پەيوەندى 
جــدى خوليۆ. خوليۆ وروژێنــەرى پەيوەندييە جدييەكان بوو. 
خۆى وەكوو يەكپارچەييەكى جديەت، لە ژنان نەدەشاردەوە، 

چونكە دەيزانى جديەت هێندەى ژنان خۆيان خەتەرناكە، ياخۆ 
تەنانەت خەتەرناكتريش. خوليۆ دەيزانى مەحكومە بە جديەت، 
بە لاساريى هەوڵى ئەوەى دەدا چارەنووسى جدى بگۆڕێت و 
چاوەڕوانــى كاتــى بێ موبالات بكات؛ ئەو ڕۆژە تۆقێنەر و بێ 
دەرەتانــەى كە جدييەت لە دەرگاوە بەژوور دەكەوێت، تاكوو 

خۆى بۆ هەتا هەتايە لە ژيانى ئەودا بڕوێنێت، ڕەوان ببێت.

يەكەمين دۆســتى ئێميليا بێهودە بوو، بەڵام شتێكى تايبەت 
لــە بێهودەييەكەيــدا هەبــوو. هەڵــەى زۆر دەكــرد و هەميشــە 
دەيتوانى قبووڵى بكات و قەرەبووى بكاتەوە، بەڵام هەڵەگەلێك 
هەن كە قەرەبوونەكراوەن، ئەم كەســە بێهودەيەش، يەكەمين 
دۆســتى ئێميليا، يەك يان دوو هەڵەى نەبەخشــراوى كرد، كە 

تەنانەت بەهاى ئەوەشيان نييە لێرەدا ناويان بهێنرێ.
وەختێــك دەســتيان كــرد بــەوەى پێكــەوە بچنــە دەرەوە، 
هەردووكيــان پانزە ســاڵان بوون، بــەڵام وەختێك ئێميليا بوو 
بە شانزە و حەڤدە ساڵان، ئەو بێهودەيە هەر بە پانزە ساڵيى 
مايــەوە. هــەر وا چووە پێش: ئێميليا بوو بە هەژدە، نۆزەدە و 
بيســت و چوار ســاڵان، ئەو بە پانزە ســاڵيى مايەوە؛ بيست و 
حەوت، بيســت و هەشــت ســاڵان، ئەويش: پانزە ســاڵان. هەر 

وا بــەردەوام بــوو تاكوو تەمەنى ســى ســاڵيى، چونكە ئێميليا 
لــە تەمەنى ســى ســاڵيى بــەدواوە ئيتر يــادى لەدايــك بوونى 
نەكــردەوە، نــەك ئەوەى كە بڕيارى دابێت هــەر لەو تەمەنەدا 
بمێنێتــەوە، بەڵكــوو لەبــەر ئــەوەى كە مــرد. چەنــد ڕۆژ پێش 
مردنەكــەى، واتــا ئــەو كاتەى كــە ئيتر ئاهەنگى يــادى لەدايك 

بوونى نەبوو، دەستيكرد بەوەى بە مردوويى بمێنێتەوە.

دووەمين دۆستى ئێميليا فرە سپى بوو. لەگەڵ ئەو بوو كە 
كەشفى شاخەوانى چياى ئاندى كرد، سەفەركردن بە پاسكيل، 
ڕاكــردن و ماســتيش. بەتايبەت ســەردەمێكى بــە زۆرخۆريى 
ماســت گوزەرانــد، ئەمە بۆ ئێميليا گرنــگ بوو، چونكە تازە لە 
ســەردەمى زۆرخواردنەوەى پيســكۆ گەڕابووەوە، شەوانێكى 
دوورودرێــژ و ئاڵــۆزى پيســكۆ لەگــەڵ كــۆكا كــۆلا، پيســكۆ 
لەگــەڵ ليمۆ، تەنانەت پيســكۆى تەنياش، خاڵس، بێ ســەهۆڵ. 
زياتر دەســتيان بە يەكتردا دەهێنا، بەڵام هيچ كات نەگەيشتنە 
لووتكــەى چێــژ، لەبەر ئەوەى ئەو فرە ســپى بوو، كە ئەمەش 
بوو بە هۆى ئەوەى ئێميليا بڕوابەخۆبوونى لەدەست بدات، لە 
كاتێكدا كە خۆيشى سپى بوو. تەقريبەن سپى سپى، بە قژێكى 

كورت و ڕەشى وەكوو شەو. با ئەمەمان گوتبێت.

ســێيەميان زۆر نەخــۆش بــوو. ئێميليــا هەر لە ســەرەتاوە 
دەيزانــى كــە ئــەم پەيوەندييــە مەحكومــە بــە شكســت، بــەڵام 
بەهەرحاڵ ساڵ و نيوێك پێكەوە مانەوە، ئەو بوو بە يەكەمين 

جووتــى سێكســيى ئێميليــا، يەكەميــن پيــاوى ئەو، لــە تەمەنى 
هەژدە ساڵيدا، كوڕەكەش لە بيست و دوو ساڵيدا.

لە نێوان دۆستى سێيەم و چوارەم، كەسانێكى يەكشەوەى 
جيــاواز جيــاوازى هەبــوون، كە زياتر، بە تايبــەت؛ ڕاكردن لە 

دووبارەبوونەوە هۆكارەكەى بوو.
خوليۆ چوارەم بوو.

لــە پێنــاو هێشــتنەوەى عادەتــى جێگيــرى خێزانيــى، بــۆ 
ئاشــنابوونى سێكســيى خوليۆ، بە دە هەزار پيزۆ گرێبەستێك 
لەگەڵ ئێزيدۆرا بەســترا. لەگــەڵ ئامۆزا ئێزيدۆرا كە ئەو كاتە 
ئيتر ناوى ئێزيدۆرا نەبوو و دەركەوت كە ئامۆزاى خوليۆش 
نييــە. گشــت پياوانى خێزانەكــە، لە كاتێك لــە كاتەكاندا لەگەڵ 
ئێزيــدۆرا سێكســيان كردبوو، وەختێك كە هێشــتا ئەو ژنێكى 
جحێڵ بوو، بە ســمتێكى زلل و هۆگرييەكى زۆر بۆ ئيرۆتيك، 
كــە دەيتوانــى تێريان بكات و بە خواســتى خۆيــان بگەيەنێت؛ 
گەرچى ئێســتا ئيدى كەس نەبوو كە بتوانێت بە قەحبە بانگى 
بكات، ئێستا قەحبەى ڕاستەقينە بوو: هەميشە هەوڵى دەدا بە 

هەمووانى بقبووڵێنێت كە سكرتێرى پارێزەرە.
خوليۆ لە تەمەنى پانزە ساڵيدا ئامۆزا ئێزيدۆراى ناسى، لە 

ساڵانى دواتريشدا درێژەى بە بينينى ئەو دا، وەكوو ديارييەكى 
تايبــەت: بــۆ كاتــى پێداگريــى، يــان وەختێــك پێداگرييەكانــى 
بــاوك كاڵ دەبوونــەوە و دەگۆڕان بۆ قۆناغى ئاشــنابوون بە 
پەشــيمانيى باوكانە. دواتريش زوڵمى باوكانە كە بەشكۆترين 
دەرەنجامى ئەمنيەتى ئابوورى بێت. پێويســت بە گوتن ناكات 
كە خوليۆ عاشقى ئێزيدۆرا بوو، خۆشى دەويست، ئێزيدۆراش 
نەختێــك دامركاوتــر لــەو كتێبخوێنــە ڕەشپۆشــە و لەوانى تر 
زياتــر پێــى ڕادەگەيشــت و نازى دەكێشــا و بە شــێوەيەك لە 

شێوەكان فێرى سێكسى دەكرد.

خوليۆ لە تەمەنى بيست ساڵاندا دەستيكرد بە نزيكبوونەوە 
لە ژنانى هاوتەمەنى خۆى، بە مەبەســتى دڵچەرێنى سێكســى. 
بــە كەمێــك ســەركەوتنەوە، بــەڵام هــەر ئەمــە بــەس بــوو بۆ 
جێهێشــتنى ئێزيــدۆرا. جێهێشــتنى ئــەو بــە هەمــان شــێوە كە 
بنيادەمەكان ســەرەنجام، جگەرە كێشــان تەرك دەكەن، ياخۆ 
گرەوكردن لەســەر پێشــبڕكێى ئەسپســوارى، ئاســان نەبوو، 
بەڵام چەندين مانگ پێش دووەمين شەو لەگەڵ ئێميليا، خوليۆ 

خۆى بە دەربازبوو دەزانى لەم ئالوودەبوونە.

دواتر، دووەمين شەو، ململانێى لەگەڵ تاقانە ڕەقيبى كرد، 
گەرچــى خوليۆ هەرگيز نەيتوانى ئەو دووانە پێك بچووێنێت، 
بەشــێكى لەبــەر ئــەوە بوو كــە بەراوردكردنيــان مەحاڵ بوو، 
بەشێكيشــى لەبەر ئەوەى كە ئێميليا بە شێوەيەكى فەرمى، وا 

هاتــە پێــش چاو كە تەنيا عيشــقى ژيانى ئەو بێت، ئێزيدۆراش 
تەنيــا ســەرچاوەيەكى قەديميــى و لەبەردڵانــى چێــژ و ئازار. 
وەختێك خوليۆ عاشــقى ئێميليا بوو، هەســتى كرد گشــت ئەو 
چێژ و ئازارانەى پێشتر، واتا پێش ئەو چێژ و ئازارانەى ئێميليا 
بە نســيبى كرد، شــكڵێكى ســادەى چێژ و ئازارى ڕاســتەقينە 

بوون.

يەكەمين درۆ كە خوليۆ لەگەڵ ئێميليا كردى ئەوە بوو كە 
مارســل پرۆستى خوێندووەتەوە. ئەو؛ ئاسايى دەربارەى ئەو 
كتێبەى خوێندبوويەوە درۆى نەدەكرد. ئەو دووەمين شــەوە، 
وەختێك هەردووكيان دەيانزانى دەستيان بە شتێك كردووە، 
ئــاگادار لە گشــت ئەو كاتانەى كە بڕيار بــوو بخايەنێت، ئەمە 
گرنگ بوو؛ ئەو شەوە، خوليۆ دەنگى خۆى گۆڕى، بە فێڵكردن 
لە مەحرەميى، گوتى بەڵێ؛ مارســل پرۆســتى خوێندووەتەوە، 
لە تەمەنى حەڤدە ساڵيدا: بەدرێژايى هاويين لە كۆينترۆ. بەڵام 
ئــەو كاتانــە هيچ كەس نەدەچــوو بۆ كۆينتــرۆ، تەنانەت دايك 
و باوكــى خوليۆ كــە لە كەناراوەكانى ئێــل دورازنۆ يەكتريان 
ناســيبوو، نەدەچــوون بــۆ كۆينتــرۆ. كەنارێكــى قەشــەنگ كە 
ئێســتا لومپێنــەكان داگيريــان كردبوو. ئەو جێيــەى كە خوليۆ 

لــە تەمەنــى حەڤدە ســاڵيدا لە ماڵى باپيرەى خۆى خانەنشــين 
گــەڕان بۆ كاتــى لەدەســتچوو` بخوێنێتەوە.  كردبــوو تاكــوو̀ 
ئەمە درۆ بوو، بێگومان: ئەو هاويينە ڕۆيشتبوو بۆ كۆينترۆ، 
كتێبيشــى زۆر خوێندبــووەوە، بــەڵام تەنيــا كتێبەكانــى جــاك 
كــرواك، هاينرش بۆڵ، ڤيلاديمێر ناباكۆف، ترومەن كاپۆتى و 

ئێنريكە لين؛ نەك مارسل پرۆست.
هەمــان شــەو ئێميليــا بۆ يەكــەم جار درۆى لەگــەڵ خوليۆ 
كــرد، هەمــان ئــەو درۆيــەى كــە ئەويــش مارســل پرۆســتى 
خوێندووەتــەوە. لــە ســەرەتادا هــەر بەمــە كۆڵــى دا: »منيش 
مارســل پرۆســتم خوێندووەتەوە«. بــەڵام دواتر بێدەنگييەكى 
درێژخايــەن باڵــى كێشــا، كــە ناخۆشــيش نەبــوو، بێدەنگيــى 
چاوەڕوانــى بــوو و ئێميليا ناچار بوو بەردەوام بێت: »ســاڵى 
ڕابــردوو بوو، زۆرى بەســەردا نەچووە، پێنــج مانگى خاياند، 
كۆرســەكانى  دەزانيــت،  خــۆ  بــووم،  ســەرقاڵ  زۆر  منيــش 
زانكــۆ. بەڵام بڕيارم دا هەر حــەوت بەرگەكەى بخوێنمەوە و 
ئــەوەى ڕاســتى بێت گرنگترين مانگەكانــى ژيانم بوو، وەكوو 

كتێبخوێنێك.«
ڕێك ئەم وشانەى بەيان كرد: ژيانى من وەكوو كتێبخوێنێك. 
هەروەها گوتى كە ئەمە، بێگومان گرنگترين مانگەكانى ژيانى 

بوون وەكوو كتێبخوێنێك.

لە سەربوردەى ئێميليا و خوليۆ، بەهەرحاڵ؛ حەشاردان لە 
درۆ زياتر و كەمتر لە ڕاســتى بوونى هەبوو، ئەو ڕاســتيانەى 

كــە خەڵــك بە ڕەها ناودێريــان دەكەن و ئەوەى ڕاســتى بێت 
نەشــياون. بە تێپەڕبوونى كات، كــە دوورودرێژ نەبوو، بەڵام 
زۆرى خايانــد، كەمێــك نيــاز و ئــارەزووى گشــتى، هەســتى 
نائاســايى، ژيانى كورت و زيادەڕۆئامێزيان پێك دى دەگوت. 
خوليۆ شتگەلێكى بە ئێميليا دەگوت كە دەبوو تەنيا دەروونناس 
بيانزانێت، ئێميلياش بە جۆرێك خوليۆى دەكرد بە هاوبەشــە 
تــاوان لــە هــەر بڕيارێكــدا كــە بەدرێژايــى ژيان دابــووى. بۆ 
نموونــە ئــەو جارەى كە بڕيارى دابوو ڕقى لە دايكى ببێتەوە، 
لە تەمەنى چواردە ساڵيدا: خوليۆ بە سەرنجەوە گوێى ڕادێرا، 
كە بەڵێ؛ ڕايگەياند كە ئێميليا لە تەمەنى چوارە ساڵيدا كارێكى 
باشــى كردووە، كە ئەگەرى هيچ بڕيارێكى تر بوونى نەبووە، 
كــە خــودى ئەويش هەمــان كارى دەكرد، كــە هەڵبەت؛ ئەگەر 
وەكــوو ئــەو لەو كاتەدا لە تەمەنى چواردە ســاڵيدا بووايە، كە 

ئەگەر ئەو كاە پێكەوە بوونايە پارێزگارى لێ دەكرد.
پەيوەنــدى نێــوان ئێميليا و خوليۆ بوو بە پەيوەندييەكى پڕ 
لــە هەقيقــەت، هــاوڕێ لەگــەڵ دان پێدانانگەلێك كــە هەر زوو 
شــكڵى دەسيســەيان گرت و ئەوانيش دەيانويست بۆ هەميشە 
بە هەمان شــكڵ بيهێڵنەوە. ئەمە، لەو كاتەدا، ســەربوردەيەكى 
ســوكەڵەيە كــە دەبێــت بە شــەيدايى. ئەمە ســەربوردەى دوو 
خوێندكارى زانكۆيە كە حەزيان لە هەقيقەت بوو و بەشى ئەو 
ڕستانەشى كە بە هەقيقەت دەچوو، كێشانى جگەرەى ئەبەديى، 
ناشــتنى خود لەناو ئيرۆتيكە توندوتيژئامێزەكاندا كە هەســت 
بە زياتربوون دەكەن، ناياباتر لەوانى تر، ئەوانەى گرووپێكى 

گەورە و ڕسوا پێك دەهێنن كە بەوانى تر دەناسرێن.
زۆر زوو فێــر بــوون كــە هەمان كتێــب بخوێننەوە، وەكوو 
يەكتــر بيــر بكەنــەوە، جياوازييەكانيــان بشــارنەوە. زۆر زوو 
خەڵوەتێكى لاساريان پێك هێنا. لانيكەم بەدرێژايى ئەو كاتەى 
كــە خوليــۆ و ئێميليا توانييان بڕۆنە ناو شــتێكى هاوشــێوەى 
پەيكەرێكى هاوبەش. لە كورتى بيبڕينەوە، ئەوان خۆشــبەخت 

بوون. گومان لەمەدا نييە.

II تانتاليا

لــەو كاتــە بــەدواوە درێژەيــان دا بــە گانكــردن، تێكوتان و 
تێبڕيــن، لــەو خانووانەى كــە بە كرێيان دەگرتــن و لەناو ئەو 
ميوانخانانــەى ســەر ڕێــگا، كــە متيلەكانيــان بۆنــى پيســكۆ و 
ســاوەريان لێ دەهات. ســاڵێكى ڕەبەق گانيان كرد، ئەو ساڵە 
بەلايانەوە كورت بوو، گەرچى زۆر دوورودرێژ بوو، تەنانەت 
بــە شــێوەيەكى ســەرنجڕاكێش درێژخايەن بوو. ئەو ســاڵەى 
كــە دواى ئــەوە ئيتر ئێميليا ڕۆيشــت بۆ ماڵــى ئانيتا، هاوڕێى 

هەرزەكاريى، تاكوو لەگەڵ ئەو بژى.
ئانيتــا زۆر حــەزى بە چارەى خوليۆ نەبوو؛ ئەوى بە بێتام 
و ماندووكــەر دەزانــى، بــەڵام هــاوكات دەبــوو بــۆ خواردنى 
ژەمــى بەيانيــش بەرگەى بگرتبا. جارێكيان، ڕەنگە لەبەر ئەوە 
بووبێــت كــە نيشــانى خۆى و هاوڕێكەشــى بدات كــە لەناخى 

دڵەوە خوليۆ بە كەسێكى دڵنەخواز و كرێت نازانێت، تەنانەت 
هێلكەشى كوڵاند؛ ژەمى دڵخوازى بەيانيانى خوليۆ، كە ميوانى 
هەميشــەيى شــوقە ناقــۆڵا درێژەكــەى ئێميليــا و ئانيتــا بــوو. 
شــوقەيەك كــە بە هيــچ كلۆجێك ميوانوەرگر نەبــوو. لالووتى 

ئانيتا بە هۆى ئەوەوە بوو كە خوليۆ هاوڕێكەيى گۆڕيبوو:

»تۆ هاوڕێكەى منت گۆڕى. پێشتر وا نەبوو.«
»ئەى تۆ، تۆ هەميشە وا بوويت كە ئێستا هەيت؟«

»وەكوو چى؟«
»ئێ، وەكوو ئێستا كە هەيت.«

ئێميليا كەوتە نێوانەوە، بە درك و تێگەيشتنەوە.
گوتى: »چ ســوودێكى هەيە لەگەڵ كەســێك بيت كە ژيانت 

نەگۆڕێت؟«
ئەمــەى گــوت و كاتێكيــش خوليۆ حــزوورى هەبوو گوتى: 
»ســوودى ژيان بــەس ئەوەيە كە كەســێك بدۆزيتەوە ژيانت 

بگۆڕێت، لەناوى بەرێت.«
ئانيتــا گومانــى لەم تيۆرييە هەبوو، بــەڵام نەچووە ناو ئەو 
باســەوە لەگەڵى. دەيزانى كاتێك ئێميليا بەم تۆنە قســە بكات، 

بەرهەڵستيكردنى بێهودەيە.

تايبەتمەندييەكانــى خوليــۆ و ئێميليــا تەنيا سێكســى نەبوو 
)ئەوەيــان هەبــوو( يــان ســۆزداريى )ئەمەشــيان زۆر بــوو(، 
بەڵكــوو ئێســتا بــۆ ئــەوەى ناومــان هێنابێت: ئەدەبــى بوو. لە 
يەكێــك لە شــەوە پــڕ ئيرۆتيكييەكانــدا، خوليۆ بە شــێوەيەكى 
زۆڵانــە شــيعرێكى `ڕۆبــن داريــۆ`ى خوێنــدەوە، كــە ئێميليــا 
هەڵهێنجانێكــى وا زيادەڕۆييئامێــز و ســەتحيانەى لــێ كــرد، 
تايبەتــى  شــيعرێكى  سێكســى،  شــيعرێكى  بــە  كــردى  كــە 
دەگمەنــى سێكســى، بــە ئاخ و ئۆف و ناڵەوە، تاكوو گەيشــتن 
بــە لووتكــەى چێــژى سێكســى. ئەمــە بــوو بــە خوويــان، ئەم 
بەدەنگــى بەرز -بــەڵام نەرم- خوێندەوەيە، هەموو شــەوێك، 
پێش گايين. `كتێبى مۆنيل`ى `مارســل شــوب`، `پەرســتگەى 
هــۆدەى زێڕيــن`ى `يوكيــۆ مێشــيما`يان دەخوێنــدەوە، كــە 
ســەرچاوەى ئيلهامــى ئيرۆتيكيــى بــوو، گەرچــى هــەر زوو 
ئــەو پياوەى  كتێبخوێندنەوەكانيــان گۆڕانــى بەســەردا هــات:̀ 
كــە خەوتووە` و `شــتەكان`ى `جۆرج پێرك`يــان خوێندەوە، 
چيرۆكگەلــى جيــاوازى `خوان كارلــۆس ئۆنيتــى` و `ڕيمۆند 
كارڤەر`، شــيعرەكانى `تێد هيوز` و `تۆماس ترانســترۆمەر`، 
`ئەرمانــدۆ ئۆريب` و `كورت فۆلش`. تەنانەت بەشــگەلێك لە 

كارەكانى `نيچە` و `ئێميل سيوران`يان دەخوێندەوە.
ڕۆژێكــى ناخــۆش يان خــۆش، بەڕێكەوت كەوتن بەســەر 
لوييــس  `خۆرخــێ  نايابــى  ئەدەبياتــى  لــە  هەڵبژاردەيــەك 
ســێلڤينا ئۆكامپۆ`.  ئەدۆڵفــۆ بيــۆى كاســارس`،̀  بۆرخيــس`،̀ 
پــاش خەياڵكردنــەوە لــە كونجــە تەريكــەكان و خانــووە بــێ 

ناوهەڵنەگــرەكان،  ڕۆحــە  لــە  بيركردنــەوە  پــاش  دەرگاكان، 
گەيشتن بە `تانتاليا`، كورتە چيرۆكێكى `ماسدۆنيۆ فێرناندز` 

كە كاريگەرييەكى قووڵى كردە سەر هەردووكيان.

تانتاليــا ســەربوردەى ژن و مێردێكــە كــە بڕيــار دەدەن 
گيايەكى بچووك بكڕن و وەكوو سيمبولى عيشق كە لەناويان 
دەبــات، خۆشــيان بوێــت. زۆر درەنــگ پــەى بــەوە دەبەن كە 
ئەگەر گياكە بمرێت، عيشــقە لەناوبەرەكەشــيان دەمرێت. لەم 
ڕووەوە كــە عيشــقە لەناوبەرەكەيــان ئێجگار مەزنە و بە هيچ 
هۆكارێــك ئامــادە نين بيكەن بە قووربانــى، بڕيار دەدەن ئەم 
گيا بچكۆلەيە لەناو ژمارەيەك گياى تايبەتدا بشارنەوە. دواتر، 
بێڕەحمانە، سەروفەساڵى مەينەتيى دەردەكەوێت، چونكە ئيتر 

ناتوانن گيا بچكۆلەكە بدۆزنەوە.
ژن و پياوەكە، كەســايەتييەكانى ماسدۆنيۆ گياى عيشقيان 
هەبوو و بزريان كرد. ئێميليا و خوليۆ -كە زۆريش كەسايەتى 
نيــن، گەرچــى ڕەنگە شايســتەى ئەوە بن كە بە كەســايەتييان 
بزانيــن- چەنديــن مانگــە، پێش گانكــردن كتێــب دەخوێننەوە، 
كارێــك كە بــەلاى هەردووكيانەوە فــرە لەبەردڵانە و هەندێك 
جــار پێكــەوە لــە يەك ســاتدا بير لــەوە دەكەنــەوە: ئەمە زۆر 
چێژبەخشــە، جوانــە؛ خوێندنــەوە و ڕا دەربڕيــن دەربــارەى 
ئــەوەى خوێندراوەتــەوە، پێــش لێك ئاڵانى لاقــەكان لە يەكتر. 

ڕێك وەكوو جومناستيك.
هەميشــە ئاســان نييە كە لەناو تێكســت دا، فاكتەرێك هەر 



31

چەنــد ورديش بێــت، بۆ گاييــن بدۆزيتەوە، بەڵام ســەرەنجام 
هەميشــە پەرەگرافێــك يــان بەيتێــك بۆ يەكتــر دەدۆزنەوە كە 
بە شــێوەيەكى خەياڵئامێز مەتاتيى يان شــياو بە ساختەكردن 
بێت، كاردانەوەى هەبێت، ئاڵۆشيان تێ بەربدات )حەزيان لەم 
وشەيەيە، ئاڵۆش تێ بەربوون، هەر بۆيە من بەكارى دەهێنم. 
دەتوانم بڵێم هێندەى خودى ئاڵۆش تێ بەربوون حەزيان لێى 

بوو(.
بەڵام ئەم جارە جياواز بوو.

ئێميليــا گوتــى: »ئيتر حــەزم لە ماســدۆنيۆ فێرنانــدز نييە، 
ڕستەكان بە شەرم و حەيايەكى پاساوهەڵنەگر داپۆشراون.« 
ئەويــش لــە كاتێكــدا وەهــاى گوت كــە خەريكبوو دەســتى بە 

چەناگە و لێوى خوليۆدا دەهێنا.
خوليــۆش گوتى: »منيــش ئيتر حەزم لێى نييە. وام دەزانى 

زۆر باشە، بەڵام ئيتر نا. نا، ئيتر ماسدۆنيۆ نا.«
زۆر بــە ئاراميى ماســدۆنيۆيان خوێندبووەوە و بە نەرمى 

قسەيان لەبارەوە دەكرد.
»مەحاڵە، ڕێك وەكوو خەون.«

»وايە، لەبەر ئەوەى كە خەونە.«
»گەمژانەيە.«

»تێناگەم.«
»نا، بە هيچ كلۆجێك، با زۆر بە ئاسانى بڵێم كە مەحاڵە.«

دەبــوو ئەمــە كۆتــا جــار بێت كــە خوليــۆ و ئێميليــا يەكتر 
بگێــن. بــەڵام بــەردەوام بوون، ســەربارى گشــت تيروتوانجە 
ناڕەحەتيانەشــى  ئــەو  گشــت  وێــڕاى  ئانيتــا،  نەبڕاوەكانــى 
كــە چيرۆكەكــەى ماســدۆنيۆ ســەبەبەكەى بــوو. ڕەنگــە بــۆ 
ڕەواندنــەوەى نيگەرانــى ياخۆ بــۆ گۆڕينى بابەتەكــە، لەدواى 
ئــەو كاتەوە تەنيا بەرهەمە كلاســيكەكانيان خوێندەوە. ئەوان، 
وەكــوو گشــت بنيادەمــە نەزانەكانــى ئــەم دونيايە كــە كاتێك 
بووە قســەمان لەبارەوە كردوون، لەبارەى مادام بۆڤارييەوە 
قســەيان كرد. پێكەوە قســەيان دەكرد كە لەناو هاوڕێكانياندا 
كــێ شــارل و كێ ئيمايــە، هەروەها ئەوەى كە ئايا خۆيشــيان 
بــەراورد دەكرێــن بــە خێزانــە خەمبزوێنەكــەى بۆڤــارى يــان 
نــا. لەســەر تەختەخــەو هيچ گرفتێــك لەگۆڕێ نەبــوو، چونكە 

هەردووكيان ئێجگار تێدەكۆشــان هاوشێوەى ئيما بن، خودى 
ئيمــا بــن، وەكوو ئيما گان بكەن، بــێ دوودڵى بڕوايان وا بوو 
كــە ئيمــا فــرە بەچێژ گانــى كردووە، لــە دۆخى ئێستاشــدا، لە 
ســانتياگۆى چيللى، لە كۆتايى سەدەى بيستەم، ئيما دەيتوانى 
زۆر زۆر باشــتر گان بكات. ژوورى نووســتنەكەيان شــەوان 
دەبــوو بە گاليســكەيەكى بێ گاليســكەچى، بــە پەردەى تۆخى 
دادراوەوە، كــە ڕێگايەكــى دەكردەوە بەناو شــەقامەكانى ئەو 
شارە جوانەى كە بوونى نەبوو. باقى ئەو خەڵكە، ورتە ورتيان 
دەكــرد دەربارەى وردەكارى ئەو ئابڕوچوون و بەســەرهاتە 
عاشقانەيەى كە لە پشت دەرگا داخراوەكانەوە ڕوويان دەدا.

نەدەهاتــن.  پێــك  تــرەوە،  بابەتەكانــى  لەبــارەى  بــەڵام 
نەياندەتوانى بڕيار بدەن كە ئايا ئێميليا هەمان ئيما و ئەويش 
شــارل بێت، يان ڕەنگە باشــتر وايە، هەدووكيان بێ ويســت، 
شــارل بن. هيچ كاميان نەياندەويســت شارل بن. هەرگيز هيچ 
كەس نايەوێت ببێت بە شارل، تەنانەت بۆ ماوەيەكى كەميش.
وەختێك هێشتا پەنجا پەڕەيەكى مابوو بۆ كۆتايى كتێبەكە، 
وازيــان لــە خوێندنەوەى هێنا. ڕەنگبــێ، دڵنيابووبن لەوەى كە 
ڕێك ئێستا، دەتوانن ئاراميى لە چيرۆكەكانى ئەنتوان چيخۆفدا 

بدۆزنەوە.
خوێندنــەوەى چيخــۆف بــاش نەچــووە پێش، ســەير لەوە 
دابــوو، كــە لەگــەڵ كافــكا كەمێك باشــتر بوو، بــەڵام زۆريش 
باش نا، هەر وەكوو دەگوترێت؛ تازە خەسارەكە كەوتبوو. لە 
هەمان ئەو كاتەوەى كە تانتاليايان خوێندەوە، خۆ لێ بواردن 

لــە كۆتاييەكــە، مەحــاڵ بوو. هەڵبــەت خۆيشــيان بيريان لەمە 
كردەوە و تەنانەت خۆيشــيان ڕۆڵى چەند بەشــێكيان گێڕا كە 
دەبــوو كۆتاييەكــەى زۆر جوانتر و گەلێك خەمئامێزتر و فرە 

چاوەڕواننەكراوتر بكردبا.

ئەمــە لەگــەڵ پرۆســت ڕووى دا. خوێندنەوەى پرۆســتيان 
دواخســتبوو، وەكــوو عاقيبەتــى ڕازێكى هەڵنەهێنــراو، جيا لە 
يەكتر، كە خوێندنەوەى ئەو، يان باشــتر بڵێين نەخوێندنەوەى 
ئــەو -گــەڕان بــۆ كاتــى لەدەســتچوو- دەيبەســتن پێكــەوە. 
دەبــوو هەردووكيان وا بنوێنــن كە خوێندنەوەى هاوبەش، بە 
ماناى وشــە، هــاوكات دووبارە خوێندنــەوەى ئەو كتێبەيە كە 
ماوەيەكى زۆر بوو تەمەنايان دەكرد، كاتێكيش دەگەيشتن بە 
يەكێك لەو پارچە بێشومارە لەبيرنەكراوانە، دەنگ ياخۆ تۆنى 
خۆيان دەگۆڕى يان لە يەكتر ڕادەمان تاكوو زاڵ بن بەســەر 
هەســتەكانياندا، بۆ قودرەتبەخشــين بە تەنياييەكەيان. ساتێك 
داهــات كــە خوليــۆ كەڵكى لــە دەرفەتەكە وەرگــرت بۆ ئەوەى 
بڵێت تازە هەســت دەكات پرۆســت دەخوێنێتەوە، ئێميلياش بە 
گرتنــى چرنوكێكــى نەرمى دڵداريئامێز لە دەســتى، قســەكەى 

پشتڕاست كردەوە.
لەبەر ئەوەى ژير بوون، هەر زوو بەســەر ئەو بەشــانەدا 
تێپەڕيــن كــە دەيانزانــى زۆر ناســراون: هەســتەكانى جيهــان 
دەورووژێن، ئەوەى تر هەســتەكانى من دەورووژێنێت. پاش 

دەســتكردن بــە خوێندنــەوە، وەكــوو پێشــگرتنێك، لەبــارەى 
ئەمەوە قسەيان كردبوو كە بۆچى بۆ خوێنەر قوورسە تاكوو 
ئەزموونى دووبارە خوێندنەوەى گەڕان بۆ كاتى لەدەستچوو 

پاتە بكاتەوە.
»يەكێكــە لەو كتێبانەى كە تەنانەت پاش خوێندەوەش پێت 

وايە چاوەڕوانى ئەوەيە بيخوێنيتەوە.« ئێميليا ئەمەى گوت.
خوليــۆ گوتــى: »لــەو كتێبانەيــە كــە چەنديــن جــار پێكەوە 

دەيخوێنينەوە.«

لــە لاپــەڕە 372ى `ڕێگــەى بــەرەو ســوان`، وازيــان لــە 
خوێندنــەوەى هێنــا، بۆ ئەوەى بە دەقيقــى دياريى بكەين، لەم 

ڕستەيەدا:
`زانينــى شــتێك هێشــتا بەو مانايە نييە كــە بكرێت پێش بە 
شتێك بگيردرێت، بەڵكوو ئەوەى دەيزانين بە كەميى دەزانين، 
نــەك لــە دەســت دا، بەڵكــوو لــە ئەندێشــەدا، تاكــوو ئازادانــە 
لەبەردەستماندا بێت، ئەو شتەى كە ئومێدەواريى دەسەڵاتمان 

بەسەر شتێكدا، بە زيندوويى دەهێڵێتەوە.`

كێشەيە، بەڵام ڕەنگبێ بەهەڵە لێ تێگەيشتن بێت كە ئەگەر 
ئــەم پەرەگرافــە بــە ســەربوردەى خوليــۆ و ئێميليا بــەراورد 
بكەين، بەهەڵە تێگەيشتنە چونكە ڕۆمانەكەى پرۆست پڕە لەم 



37

جــۆرە پەرەگرافانــە. لەبەر ئەوەش كە بێشــوومارى لەبارەوە 
نووسراوە، چونكە ئەم سەربوردەيە بەردەوامە.

يان بەردەوام نييە.
ســەربوردەى خوليــۆ و ئێميليــا بــەردەوام دەبێــت، بــەڵام 

ناچێتە پێش.
دواى ســاڵێك، بــە مردنــى ئێميليا كۆتايى دێــت. خوليۆ، كە 
نامرێت، كە بە نەمردوويى دەمێنێتەوە، بەردەوام دەبێت، بەڵام 
بڕيــارى داوە نەچێتــە پێــش. هــەر ئەمــەش بۆ ئێميليا ڕاســتە: 
ئێستا بڕيارى داوە نەچێتە پێش بەڵام بەردەوام دەبێت. پاش 

چەند ساڵێك، ئيدى نە بەردەوام دەبێت نە دەچێتە پێش.
زانينــى شــتێك هێشــتا بــەو مانايــە نييــە كــە بكرێــت پێش 
بــە شــتێك بگيردرێــت، بــەڵام وەهمــەكان بوونيــان هەيە، ئەم 
سەربوردەيەش كە بە هێواشى خەريكە دەبێت بە سەربوردەى 

وەهمەكان، بەم جۆرە دەچێتە پێش.

هەردووكيان دەيانزانى، هەروەكوو ئەوەى تۆ دەيڵێيت، كە 
كۆتاييەكەى لە سەرەتاوە نووسرابوو، كۆتايى ئەوان، لاوانێكى 
خەمبزوێــن كــە پێكەوە ڕۆمانيــان دەخوێندەوە، كــە بە كتێبى 
بزربــووى بەينــى متيلەوە بێدار دەبنەوە، كە زۆر مارى جوانا 
دەكێشــن و گوێ بۆ گۆرانيگەلێك ڕادەدێرن كە ئەگەر بەتەنيا 
بن پێيان خۆشە گوێى بۆ نەگرن )بۆ نموونە ئێلا فيتزجێرالد: 
باش دەزانن لەم تەمەنەدا هێشتا شياوى قبووڵكردنە كە تازە 
ئێلا فيتزجێرالديان كەشف كردبێت(. هەردووكيان بەنياز بوون 

تا كۆتايى پرۆســت بخوێننــەوە، قەيتانى هەر حەوت بەرگەكە 
ڕابكێشــن و پاش دوايين وشــە )وشــەى كات( هەمان دوايين 
وشــەى پێشــبينيكراوى ئــەوان بێت، بەڵام حەيــف؛ ئەوەى كە 
لــە ماوەى مانگێــك زياتردا خوێنديانــەوە -بەخێرايى دە پەڕە 
لــە ڕۆژێكــدا- لە لاپــەڕەى 373دا ڕاوەســتان، كتێبەكەش لەو 

كاتەوە، بۆ هەميشە، بە كراوەيى مايەوە.

III قەرزەكان

ســەرەتا تيمۆتــى بــوو، بوكەڵەيەكــى داهۆڵئاســا كــە بــە 
شــێوەيەكى نــاڕوون بــە فيــل دەچــوو. ئانيتــا لەگــەڵ تيمۆتى 
دەخەوت، شەڕى لەگەڵ دەكرد، خواردنى پێ دەدا و تەنانەت 
پێش ئەوەى كە دواى هەفتەيەك بيداتەوە بە ئێميليا دەيشۆرد. 
ئــەو كاتــە هەردووكيــان تەمەنيان چوار ســاڵان بوو. باوك و 
دايكــى منداڵەكان هەفتەى جارێك ســەردانى يەكتريان دەكرد 
تاكــوو ئــەوان پێكــەوە گەمە بكــەن و هەنــدێ جاريش هەموو 
بــە چاوشــاركێ،  شــەمە و يەكشــەمەكە ســەرقاڵ دەبــوون 
لاســايكردنەوەى كەســەكان و دروســتكردنى وێنــە لەســەر 

ڕووخسارى يەكتر، بە خەميرى ددان.
دواى ئەويــش جلوبــەرگ بــوو. ئێميليــا حەزى لــە چاكەتە 
خوورييە شــەرابييەكەى ئانيتا بوو، ئانيتاش لە بريى ئەوە تى 

شێرتە سنۆپييەكەى ئێميلياى دەويست، ئەم مامەڵە بەردەوامە 
بەم جۆرە دەستى پێ كرد و بە تێپەڕبوونى ساڵەكان ئاڵۆزتر 
بوو. وەختێك تەمەنيان هەشــت ســاڵان بوو، ئــەوە ئانيتا بوو 
كە كتێبى هونەرى كاغەز قەدكردنى گەڕاندەوە بۆ هاوڕێكەى 
-بــە بەرگێكــى كەمێك زيــان بەركەوتــووەوە-، لەنێوان دە بۆ 
دوانــزە ســاڵيى بڕياريــان دا هــەر مانگە و يەكێكيــان گۆڤارى 
`تــو` بكڕێــت. هەروەهــا كاســێتى `ميگوێــل بۆســە`، `دوران 
دوران`، `ئەلڤارۆ ســكاراميلى` و `گرووپى نادى`يان بەقەرز 

دەدا بە يەكترى.
ئێميليــا لــە تەمەنــى چوار ســاڵيدا لێــوى ئانيتاى مــاچ كرد، 
ئانيتــاش نەيدەزانى چ كاردانەوەيــەك بنوێنێت. دواى ئەوە بۆ 
چەنــد مانگێــك چاويــان پێــك دى نەكەوت. لــە تەمەنى حەڤدە 
ســاڵيدا ئێميليا دووبارە لێوى ئانيتاى ڕامووســى و ئەم جارە 
ماچێكى درێژخايەنتر بوو. ئانيتا پێكەنين گرتى و گوتى ئەگەر 

جارێكى تر وا بكات، زللە دەخوات.
ئێميليا لە تەمەنى حەڤدە ساڵيدا ڕۆيشت بۆ زانكۆى چيللى 
تاكــوو ئەدەبيــات بخوێنێت، چونكە ئەمە خەونى ڕاســتەقينەى 
بوو. هەڵبەت ئانيتا دەيزانى كە ئەدەبيات ئارەزووى ڕاســتيى 
ئــەو نەبــوو. خەونى ئێميليا سوكوئاســان هەوەســێك بوو كە 
پــاش خوێندنــەوەى `دلميــرا ئاگۆســتينى` لــە كەللــەى دابوو. 
خەونى ئێميليا، بەپێچەوانەوە، دابەزاندنى چەند كيلۆ لە كێشى 
بــوو، خەونێــك كە لــە ڕووى لۆژيكييەوە، نەبــوو بە هۆكارى 
ئــەوەى بڕوات پێگەياندنى جەســتەيى يان خــۆراك بخوێنێت. 

بەزوويــى لــە خوولێكى چڕوپڕى زمانى ئينگليزى ناوى خۆى 
تۆمــار كــرد و ســاڵانى دواتريشــى بــە گوزەراندنــى خوولــى 

چڕوپڕى زمانى ئينگليزى تێپەڕاند.
ئێميليا و ئانيتا لە تەمەنى بيســت ســاڵيدا بوون بە هاوماڵ. 
ئانيتــا پێــش ئــەوە بەتەنيــا ژيابــوو، لــەو كاتەوەى كــە دايكى 
بــە شــێوەيەكى فەرمــى پەيوەندى خــۆى لەگــەڵ پياوێكى تر، 
ڕاگەياندبوو، كە هەقى خۆى بوو -ئەمە شتێك بوو كە لانيكەم 
بە كچەكەيى گوت- بتوانێت لە ســفرەوە دەســت پێ بكاتەوە. 
لە ســفرەوە دەســت پێكردنــەوە بەو مانايە بوو كــە بێ منداڵ 
دەســت پــێ بكاتەوە، بــە ئەگەرێكى زۆر، هەر بەبــێ منداڵيش 
بەردەوام بێت. بەڵام لەم چيرۆكەدا دايكى ئانيتا و ئانيتا گرنگ 
نيــن، ئەوان كەســايەتى لاوەكيين. ئــەوەى گرنگە، ئێميليايە كە 
بە تاسووقەوە خوڵكەكەى ئانيتاى قبووڵ كرد تاكوو ببێت بە 
هاوماڵى، دەســخەڕۆبوون بەوەى كــە ئيتر ماڵى خۆى دەبێت 

بۆ ئەوەى لەگەڵ خوليۆ تێكوتە و تێبڕەى تێدا بكەن.



44

ئانيتــا دوو هەفتــە پێــش ئەوەى كــە پەيوەنــدى هاوڕێكەى 
و خوليــۆ بێســەمەر دەرچــوو، زانى كە دووگيانــە. باوكەكەى 
-كــە بە مەســئول بانگيــان دەكرد- خوێنــدكارى زانكۆى كۆتا 
ســاڵى كۆلێــژى ياســا بوو، لــە زانكۆى كاتۆليــكا، ئەمە خاڵێك 
بوو كە جەختى لێ دەكردەوە، ڕەنگە جەخت كردنەوەكەشــى 
لەبەر ئەوە بووبێت كە هەڵەكەى شەرافەتمەندان نيشان بدات. 
ســەربارى ئــەوەى ئانيتــا و پارێــزەرى داهاتوو تــازە پێكدى 
ئاشــنا بووبوون، بڕيارى هاوســەرگيرييان دا. ئێميليا شايەتى 
هاوســەرگيرييەكە بوو. لــە ئاهەنگەكەدا، يەكێك لە هاوڕێكانى 
زاوا، بەدەم سەماكردنەوە لەگەڵ ئێميليا، ويستى ماچى بكات، 
بەڵام ئێميليا دەموچاوى بردە دواوە و پێى ڕاگەياند كە حەزى 

لەو جۆرە مۆزيكە نييە.

ئانيتــا لە تەمەنى بيســت و شــەش ســاڵيدا دايكــى دوو كچ 
بــوو، مێردەكەشــى دوودڵ بــوو لــە نێوان كڕينــى ئۆتۆمۆبێل 
و ئــارەزووى بوونــى منداڵى ســێيەم. )دەيگوت بۆ داخســتنى 
كارگەكــە، بــە جەخــت لــێ كردنەوەيەك كە هەزەلــى بنوێنێت، 
ڕەنگــە خــۆى هەزەليــش كردبێــت، چونكە ئەوانى تــر پێى پێ 

دەكەنين(. حاڵ و باريان زۆر چاك بوو.
مێردەكــەى ئانيتــا نــاوى ئەندرێس بــوو، يان ليۆنــاردۆ. با 
بڵێين ناوى ئەندرێس بوو نەك ليۆناردۆ. با واى دابنێين ئانيتا 
بێــدار بــوو و ئەندرێــس نيوەبێــدار و هــەردوو كچەكەشــيان 
خەوتبــوون، ئەو شــەوەى كە ئێميليا بــێ ئاگاداركردنەوەى لە 

پێشينە، هات بۆ ماڵيان.
نزيكەى كاتژمێر يانزەى شــەو بوو. ئانيتا هەوڵى خۆى دا 
تاكوو ئەو نەختە ويســكەيەى مابووەوە بكات بە ســێ بەشــى 
يەكســانەوە، ئەندرێســيش ڕاى كــرد بۆ نزيكتريــن دوكان. بە 

سێ پاكەتى بچووك جپسەوە گەڕايەوە.

»بۆچى پاكەتێكى گەورەترت نەكڕى.«
»لەبەر ئەوەى پاكەتى گەورەتريان نەبوو.«

»ئيتــر خــۆ نەهات بە خەياڵتا؛ نا، با بــەم جۆرە بيڵێم، پێنج 
پاكەتى بچووك بكڕيت؟«

»پێنج دانەيان نەبوو، هەر ئەم سێ دانەيان هەبوو.«

بــێ  نەكــردووە  باشــى  كارێكــى  گــوت؛  بەخــۆى  ئێميليــا 

ئاگاداركردنــەوە هاتــووە بۆ ســەردانى هاوڕێكــەى. تا كاتێك 
دەمەقاڵێكە بەردەوام بوو، ڕامابوو لەو كڵاوە مەكسيكييەى كە 
بوونێكى زاڵى لە ژوورى ميوانەكە هەبوو. تەقريبەن خەريكبوو 
بڕوات، بەڵام هۆكارى هاتنەكەى جدى بوو: لە زانكۆ گوتبووى 
هاوسەرگيريى كردووە. بۆ ئەوەى مامۆستايى زمانى ئيسپانى 
دەست بكەوێت گوتبووى مێردى هەيە. كێشەكە ئەوە بوو كە 
بەيانى لەگەڵ هاوكارەكانى بۆنەيەكى هەبوو، هيچ چارەيەكى 

نەبوو جگە لە ڕۆيشتن نەبێت لەگەڵ مێردەكەى.
ئێميليــا گوتــى: »دواى ئــەو هەمــوو بەقەرزدانــەى كــراس 
و ســى دى و كتێــب و تەنانــەت ســتيانيش، زۆر گرنــگ نييــە 

مێردەكەشتم بەقەرز پێ بدەيت.«
گشــت هاوكارەكانــى دەيانويســت بــە ميگوێــل ئاشــنا ببن، 
ئەندرێس بە چاكيى دەيتوانى ببێت بە ميگوێل. ئێميليا گوتبووى 
ميگوێل قەڵەو، ئەســمەر و ڕووخۆشــە، ئەندرێسيش ئەسمەر 
بــوو و زۆريــش قەڵەو. بــە بۆچوونى ئەو ڕووخــۆش نەبوو، 
هەر لە جارى يەكەمەوە، چەندين ســاڵ پێشــتر كە چاوى پێى 
كەوتبــوو ئەمــەى زانيبوو. ئانيتا هەم قەڵەو و هەم جوان بوو، 
يــان لانيكەم بە بۆچوونى ئێميليا، لەگەڵ كەمێك ئيرەيى بردن 
بەوەى بەو ڕادە جوانييەى كە ژنێكى قەڵەو دەتوانێت هەيبێت، 
بــەڵام ئێميليــا داچــۆڕاو و زۆر زەعيــف بــوو. ئانيتــا قەڵەو و 
قەشــەنگ بــوو. ئانيتا گوتــى كێشــەيەكى نييە لــە بەقەرزدانى 

مێردەكەى بۆ ماوەيەكى كەم.



47

»بەو مەرجەى بۆم بگەڕێنيتەوە.«
»بەڵێن بێت دەيگەڕێنمەوە.«

كاتێــك كــە ئەندرێس هەوڵى دەدا دوايين وردە چپســەكان 
لەناو پاكەتەكە دەربهێنێت، ئەوان بەچێژەوە پێكەنين.

دەمى باڵغبوون بەرانبەر پياوان فرە هەستيار بوون. ئێميليا 
بۆ ئانيتا و ئانيتا بۆ ئێميليا تەلەفۆنى دەكرد، بۆ دڵنيابوونەوە و 
خۆ دڵنيايت حەزت لێ نەكردووە؟  پرسينى پرسيارێكى ئاشنا.̀ 

ئێستا مەشڵەژێ سەيروسەمەرە.`
بــەڵام  نەبــوو،  هــاوكارى  ئامــادەى  ســەرەتا  ئەندرێــس 
ســەرەنجام قايــل بــوو، لانيكەم بەشــداريكردن لــەو بۆنەيەدا 

دەكرا چێژبەخش بێت.

»دەزانيت بۆچى بە خواردنەوەى ڕۆم و كۆكا كۆلا دەڵێن 
كوباى ئازاد؟«

ئێميليا كەمێك شەكەت و بەو ئومێدەى كە هەرچى زووتر 
بۆنەكە كۆتايى بێت گوتبووى نا.

»هــەر بەڕاســت نازانيت؟ ئێ ئاســانە. ڕۆم كوبايە و كۆكا 
كۆلاش ئەمەريكا: ئازادى، تێگەيشتى؟«

»من شتێكى ترم بيستووە.«
»چى؟«

»دەمزانى، بەڵام ئێستا بيرم چووەتەوە.«

ئەندرێــس مەتەڵــى جۆراوجۆرى لەم جــۆرەى گوتبوو، كە 
كێشــە بــوو بنيادەم ئەو بە كەســێكى بەرگەنەگيــراو نەزانێت. 

هەموو هەوڵێكى خۆى دەدا تاكوو هاوكارەكانى ئێميليا تووشى 
ئەو هەســتە ببن كە ئەو ئێميلياى ناچار كردووە بێدەنگ بێت. 
ئێميليا بەخۆى گوت ئێستا وا دەزانن پياوەكە ژنەكەيى ناچار 
كــردووە بێدەنــگ بێت. ئەندرێس، ئانيتــا ناچار دەكات بێدەنگ 
بێــت؛ ئەگــەر پێى وا بێت كە دەبێت بێدەنگ بێت. لەبەر ئەوەى 

من هاوسەرى ميگوێلم دەبێت بێدەنگ بم.
ئێميليــا بەدرێژايــى شــەوەكە بێدەنــگ بــوو. ئێســتا كــەس 
گومانــى لــەوە نييــە كــە ئــەو هاوســەرگيرى لەگــەڵ ميگوێــل 
كــردووە. هاوكارەكانــى ســەيريان پێ نايــەت ئەگەر ئەو پاش 
-بــا واى دابنێيــن قەيرانــى ژن و مێردايەتى- دوو هەفتەى تر 
بڕيــارى جيابوونەوەيەكى دادپەروەرانــە و بەپەلە بدات. نەك 
زياتر: نە تەلەفۆن، نە هاوڕێى هاوبەش، هيچ. دەربازبوون لە 

دەستى ميگوێل ئاسان دەبێت.
ئەندرێــس ئۆتۆمۆبێلەكــەى ڕاگــرت و بــە پێويســتى زانــى 
بەم ڕســتەيە كۆتايى بە شــەوەكە بهێنێت، كــە بۆنەيەكى زۆر 
گەرموگــوڕ بــووە و ئــەوەى كــە پێــى خــراپ نييــە دووبــارە 
بڕواتــەوە بــۆ نــاو پێڕوكۆمەڵێكى وەها. كەســانێكى باشــن و 

تۆيش لەم كراسە شينە ئاسمانييەدا فرە جوان بوويت.
كراســەكە پيرۆزەيى بوو، بەڵام نەيويست قسەكەى ڕاست 
بكاتەوە. لەبەرانبەر شوقەكەى ئێميليا ڕاوەستابوون و هێشتا 
زوو بــوو. ئــەو ئێجــگار ســەرخۆش بــوو و ئێميليــاش زۆرى 
خواردبــووەوە. ديار بــوو بيركردنەوەيەكــى زۆر تۆقێنەريش 
نەبوو ئەگەر ئەندرێس -يان هەمان ميگوێل- پشوويەك بدات، 

بــەڵام ئــەم بيركردنەوە بەدفەڕانە پچڕان. هەمان ئەو ســاتەى 
كــە هێنايــەوە پێش چــاوى خۆى ئەو شــتە زەبەلاحە دەيگێت، 
زەندەقى چوو، ڕێك لەو كاتەدا كە ئەندرێس نزيك بووەوە و 

دەستى چەپى نايە سەر ڕانى.
دەيويســت دابەزێــت كە ئەندرێس نەيهێشــت. پێى گوت تۆ 
سەرخۆشــيت و ئەويــش گوتــى نــا، هيــى سەرخۆشــيى نييە، 
بەڵكــوو لەمێژە بەچاوێكــى تر لەو دەڕوانێــت. بڕواپێنەكراوە، 
بەڵام ئەمە هەمان ئەو شتە بوو كە گوتى: »لەمێژە بەچاوێكى 
تــر لــە تــۆ دەڕوانــم.« ويســتى ماچى بــكات، بــەڵام ئێميليا بە 
زللەيــەك شــڵپەى لەنــاو دەمــى هەســتاند. خوێــن لــە دەمــى 

ئەندرێس هات، خوێنێكى زۆر، بەشێوەيەكى تۆقێنەر زۆر.

دوو هاوڕێكە، پاش ئەو ڕووداوە، كاتێكى زۆر چاويان بە 
يەكتــر نەكــەوت. ئانيتا هەرگيز نەيزانى بەڕاســتى چى ڕووى 
داوە، بــەڵام دواتــر توانــى لــە كەمێكــى تێبگات، ئــەوەى كە لە 
ســەرەتاوە بەلايــەوە ســەرنجڕاكێش بــوو و پــاش ماوەيــەك 
بێبايــەخ بــوو بەلايەوە، چونكە هەرچــى زياتر كات تێدەپەڕى، 

زياتر لە ئەندرێس دوور دەكەوتەوە.
نــە ئۆتۆمۆبێــل هــات و نــە كــوڕ يــان كچــى ســێيەم، تەنيا 
دەبــوو دوو ســاڵ بە بێدەنگى تێپەڕێــت، جيابوونەوەكەيان بە 
لەبەرچاوگرتنى گشت لايەنەكان، هاوڕێيانە ئەنجام درا؛ تاكوو 
ئەندرێــس پــاش ماوەيــەك خــۆى بــە باوكێكى جيابــووەوەى 
زۆر بــاش بزانێــت. كچــەكان دوو هەفتــە جارێــك دەهاتن بۆ 
ماڵەكەى و تەنانەت گشت مانگى كانوونى دووەم لە ماڵەكەى 

لــە ماتنســيلۆ مانــەوە. ئانيتا توانــى لە يەكێك لــە هاويينەكاندا 
بــڕوات بــۆ بينينــى ئێميليــا. دايكــە داماوەكــەى چەنديــن جــار 
ئــەوەى  وێــڕاى  دەدات،  ســەفەرەكەى  تێچــووى  گوتبــووى 
ڕازيبــوون بــە دووركەوتنەوە لــە كچەكانــى زۆر دژوار بوو، 

لێگەڕا كونجكۆڵيى زاڵبێت بەسەريدا.

ڕۆيشــت بۆ مەدريد، بەڵام نەڕۆيشــت بــۆ مەدريد، بەڵكوو 
بــەدواى ئێميليــادا ڕۆيشــت كــە شــوێن پێيــى بــزر كردبــوو. 
دۆزينــەوەى ناونيشــانەكەى لــە كالێ دل ئاليتر ســەخت بوو، 
هەروەهــا ژمــارە تەلەفۆنەكەشــى كــە بــەلاى ئانيتــاوە فــرە 
نائاســايى و دووردرێــژ بــوو. وەختێــك گەيشــتە باراخــاس، 
خەريكبــوو ژمارەكــەى لێ بــدات، بەڵام پێشــى بەخۆى گرت، 
لەبــەر كارگەريــى ڕاهاتنى بێبنەمــاى چاكەكاران لــە بەرانبەر 

هەر شتێكى نوێ.
مەدريــد جــوان نەبــوو، لانيكەم بــۆ ئانيتا جــوان نەبوو، بۆ 
ئانيتا كە ئەو بەيانييە، لە دەروازەى هاتنە دەرەوەى ميتۆركە 
لەدەســت گرووپێك مەغريبى ڕاى دەكرد، كە پيلانێكيان بۆى 
هەبــوو. خۆى هەميشــە ئيكــوادۆرى و كۆڵۆمبياييەكان بوون، 
بەڵام ئەو كە بە تەمەنى مەغريبى نەبينيبوو، پێى وا بوو دەبێت 
ئەمانە مەغريبى بن، چونكە هاتەوە يادى كە ماوەيەك پێشتر 
پياوێــك لــە تەلەڤزيۆن گوتبــووى مەغريبييــەكان گەورەترين 
كێشــەى ئيســپانيان. مەدريــد لە پێــش چاوى ئــەو دوژمنێكى 
باوەكوشــتەى هەڕەشــەئامێز بوو كە بەلايــەوە زەحمەت بوو 

كەســێكى جێــى متمانە بدۆزێتــەوە و لێى بپرســێت چۆن ئەو 
ناونيشانە بدۆزێتەوە كە لەسەر كوتە كاغەزێك نووسيبووى. 
لــەو كاتــەوەى لــە ميترۆكــە دابەزى تاكــوو كاتێــك ئێميليا لە 

بەردەمى ڕاوەستا، گرموقاڵێكى زۆرى بيست.
يەكەميــن قســە كــە كــردى ئەمە بــوو، كە ديســانەوە جلى 
ڕەشت پۆشيوە. بەڵام يەكەمين قسە هەمان ئەو قسەيە نەبوو 
كــە بــە مێشــكيدا هاتبــوو. وەختێــك ئێميلياى بينى، شــتگەلێك 
هاتــن بــە مێشــكيدا: تــۆ ناشــرينيت، تێــك شــكاويت، وەكــوو 
موادكێشەكانت لێ هاتووە. بەخۆى گوت ئەى خۆزيا نەهاتبام. 
باش لە برۆكانى ئێميلياى ڕوانى، لە چاوەكانى ئێميليا. وەكوو 
ســووكايەتى پێكردنێــك چاوى بــە ماڵەكەدا گێــڕا. هۆدەيەكى 
قۆڕ، شــوێنێكى نيشــتەجێبوونى تۆقێنەر، قەرەباڵغ، مەحاڵ بۆ 
ژيانكردن. بيرى كردەوە، يان باشتر، هەستى كرد كە نايەوێت 

گوێ بۆ قسەكانى ئێميليا ڕادێرێت.
»ئێميليا ديسانەوە ڕەشت پۆشيوە.«

»ئانيتا، تۆ هەمان كەسەكەى جارانيت.«
ئێميليا هەمان ئەو قســەيەى كرد كە بيرى لێ كردبووەوە: 
تۆ هەمان كەســەكەى جارانيت. تۆ هەمان كەســيت، هەر واش 
دەمێنيتــەوە، ڕێك وەكوو ئــەوەى كە هەيت. منيش بەم جۆرە 
دەمێنمەوە، هەميشــە هەر وا بووم، ڕەنگە ئێســتا بمەوێت پێت 
بڵێــم كــە لــە مەدريد زياتــرى وام لێ هات، وەكــوو ئەوەى كە 

بووم.

ئێميليــا ئاگادار لــە ناڕەزايەتى هاوڕێكــەى، دڵنياى كردەوە 
هــەردوو پياوە هاوماڵەكەى هاوڕەگەزخــوازن. گوتى پياوانى 
هاوڕەگەزخواز لێرە بۆشناخن، بەڵام ئەم دوو هاوماڵەى من، 
حەيف لە مشــكەكوێرەش فەقيرترن. ئانيتا نەيويست لەو ماڵە 
بمێنێتــەوە. پێكــەوە بــەدواى ميوانخانەيەكــى هەرزاندا گەڕان، 
تەقريبــەن تێروتەســەل پێكەوە قســەيان كــرد. گەرچى ڕەنگە 
واش نەبووبێت؛ قسەيەكى باش نييە كە بگوترێت ڕێك وەكوو 
ڕابــردوو پێكــەوە قســەيان كــرد، چونكە لــە ڕابــردوو متمانە 
بوونى هەبوو، ئێستا؛ زياتر لە ڕووى نيگەرانييەوە لێك نزيك 
بوون، هەســتكردن بە گوناهـ بەرانبەر متمانە، هەســتكردن بە 
شــەرم، هەســتكردن بە ناوبــۆش بــوون. دەمەوئێــوارە ئانيتا 
چل هەزار پێزيتا، تەقريبەن گشــت ئەو پارەيەى كە پێى بوو، 
داى بــە ئێميليــا، كــە ئەويش هيــچ بەرگرييەكى نيشــان نەدا و 
لەڕووى سوپاسگوزارييەوە بزەيەكى بەڕوودا كرد. ئانيتا ئەم 
بزەيەى ڕابردووى ناســييەوە، سەرلەنوێ، ڕێك ڕووبەڕووى 
يەكتــر، لــە كاتێكدا كــە يەكێكيان ئومێدەوار بوو موســافيرەكە 
خۆى سەرقاڵ بكات بە سەردانيكردنى مۆزەخانە، بازاڕكردن 
لــە فرۆشــگا هەرزانباييەكانــى زارا و خواردنــى شــيرينى و 
شەربەت، ئەوى تريش بەڵێنى دەدا ئيتر بير لەوە نەكاتەوە كە 

ئێميليا چل هەزار پێزيتاكە لە كوێ خەرج دەكات.

IV پاشماوەكان

گازمــورى گرنگ نييــە، ئەوەى گرنگــە خوليۆيە. گازمورى 
شــەش حەوت كتێبى بڵاوكردووەتەوە، كە تێكڕا كۆمەڵەيەكن 
لــە مێــژووى چيللــى. تەقريبــەن هيــچ كــەس بەباشــيى لێيــان 
تێنەگەيشــتووە، جگــە لــە خوليــۆ، ڕەنگە. كە ئەويــش چەندين 

جار خوێندونيەتييەوە.
خوليۆ و گازمورى چۆن بڕيارى يەكتربينينان دا.

زيادەڕۆييە كە بڵێين بڕيارى يەكتربينيان داوە.
بــەڵام ئــێ: شــەمەى ڕۆژێكــى مانگــى كانوونــى دووەم، 
گازمــورى لە كافێى پرۆڤێدينســيا چاوەڕوانــى خوليۆيە. تازە 
دەســتى كردووە بە دەســتكاريكردنى ڕۆمانــە تازەكەى: پێنج 
دەفتەر، دەســتنووس. وەكوو هەميشــە دەبێت هاوســەرەكەى 
زەحمەتــى تايپكردنەكــەى وەئەســتۆ بگرێت، بــەڵام ئەم جارە 

نايەوێت ئەم كارە بكات، ماندووە. ئەو لە گازمورى ماندووە، 
چەنديــن هەفتەيە قســەى لەگــەڵ ناكات، هەر بۆيــە گازمورى 
كــز و لاوازە. بــەڵام هاوســەرەكەى گازمــورى گرنــگ نييــە، 
گازموريش زۆر گرنگ نييە. پيرەمێردەكە پەيوەندى بە ناتاليا 
كچەهاوڕێكەيەوە دەكات و ئەويش دەڵێت كە زۆر سەرقاڵە و 

كاتى تايپكردنى نييە و خوليۆى پێ دەناسێنێت.

»بەدەســت دەنووســيت؟ ئێســتا ئيتــر كــەس بــە دەســت 
نانووســێت.« گازمــورى تەماشــا دەكات، چاوەڕوانى وەڵامى 
خوليۆ نييە. بەڵام خوليۆ وەڵام دەداتەوە، دەڵێت: »نا«. دەڵێت 

هەميشە بە كۆمپيوتەر كار دەكات.
گازمــورى: »كەوايــە نازانيــت مــن باســى چى دەكــەم، تۆ 
بەو هەســتە ئاشــنا نيت. وەختێك لەســەر كاغەز دەنووسيت، 
هەســتێكى تايبەتــت هەيە، دەنگــى قەڵەم. بە شــێوەيەكى نامۆ 

گونجاوييەك هەيە لەنێوان مەچەك و دەست و قەڵەم.«

خوليۆ قسە دەكات، بەڵام گوێت لێ نييە دەڵێت چى. دەبێت 
كەســێك هەبێت كەمێك دەنگەكە بەرز بكاتەوە. بەپێچەوانەوە 

دەنگى بەرز و گڕى گازمورى كارسازە:

»ڕۆمــان دەنووســيت، لــەو ڕۆمانــە فەســڵ كورتــە چــل 
پەڕەييانەى كە بووە بە مۆدێل؟«

خوليــۆ: »نــا.« بــۆ ئــەوەى شــتێكى گوتبێت، درێــژەى پێ 

دەدات: »پێشنيارم بۆ دەكەيت ڕۆمان بنووسم؟«
»ئەوە كەى پرســيارە؟ من پێشــنيار ناكەم، من پێشنيار بۆ 
هيــچ كــەس ناكەم. وا دەزانيت لە كافــێ وادەم لەگەڵ داناويت 

بۆ ئەوەى پێششنيار و ڕاسپاردەت پێ بدەم؟«

خوليۆ بير لەوە دەكاتەوە كە قســە كردن لەگەڵ گازمورى 
چەند قوورســە. قوورسە بەڵام چێژبەخشە. پاشان گازمورى 
بەتەنيــا دەســت دەكات بــە قســەكردن. بــاس لــە دەسيســە 
لەســەر  و  دەكات  ئەدەبييــەكان  و  سياســى  جۆراوجــۆرە 
بيرۆكەيــەك تايبــەت پێداگــرى دەكات: »دەبێــت ئــاگات لــەو 
كەســانە بێت كە مردوو دەڕازێننەوە. دڵنيام كە حەز دەكەيت 
مــن بڕازێنيتــەوە. گەنجانى وەكوو تــۆ پەيوەندى لەگەڵ پيران 
دروست دەكەن لەبەر ئەوەى حەزيان لەوەيە كە ئێمە پيرين. 
خۆ گەنجبوون چاكە نييە، كەمايەسييە. تۆ دەبێت ئەمە بزانيت. 
كاتێك گەنج بووم هەستم دەكرد كەمايەسييم هەيە، ئێستايش. 
پيربوونيــش كەمايەســييە. ئێمــە پيــر و لاوازين و ماســتاو بۆ 
ئێــوەى گەنجــان دەكەيــن، تەنيا لەبــەر ئەوەى پێويســتمان بە 
خوێنــى ئێوەيــە. پيــاوى پيــر پێويســتييەكى زۆرى بــە خوێنە، 
ئێســتا چ ڕۆمــان بنووســێت چ نەينووســێت. تۆيــش خوێنێكى 
زۆرت هەيە. ئێســتا كە بەباشــيى تێت دەڕوانــم، ڕەنگە خوێن 

تەنيا شتێك بێت كە تۆ زۆرت هەيە.«
خوليــۆ نازانێــت چ وەڵامێكــى بداتەوە، بــەڵام پێكەنينەكەى 
گازمــورى ڕزگارى دەكات، پێكەنينێك كە بڕواى پێ دەهێنێت 

-لانيكــەم- ئــەو شــتەى كــە گوتويەتى بــەس بۆ گاڵتــە بووە. 
خوليــۆش لەگەڵى پێدەكەنێت، حەزى لــە بوونە لەوێ، وەكوو 
كەســايەتى دووەم. دەيەوێــت، ئەگــەر بكرێــت، لــەم ڕۆڵــەدا 
بمێنێتــەوە، بــەڵام بۆ مانەوە لــەم ڕۆڵەدا دەبێت شــتێك بڵێت. 
شــتێك كە پەيوەندى بە بابەتەكەوە هەبێت، وەكوو گاڵتەيەك. 
بــەڵام هيچ گاڵتەيەك نايەت بە مێشــكيدا. ئــەوە گازمورييە كە 

دەڵێت: 

»لــەم گۆشــەيەوە ڕووداوێكــى زۆر گرنگ ڕوو دەدات، بۆ 
ئــەو ڕۆمانــەى كە دەتەوێن بينووســيت. هەر بۆيە لێرە وادەم 
لەگــەڵ دانايت. لــە كۆتايى ڕۆمانەكەدا، ڕێك لەم گۆشــەيەوە، 
ڕووداوێكــى گرنــگ ڕوو دەدات. ئــەم گۆشــەيە گرنگە. چەندە 

وەردەگريت لە بەرانبەر ئەو كارەى دەيكەيت؟«
»سەد هەزار پيزۆ؟«

ئــەوەى ڕاســتى بێــت خوليــۆ ئامادەيــى ئــەوەى تێدايــە بە 
خۆڕايــى كار بــكات، گەرچى گومان لەمــەدا نييە، كە بێپارەيە. 
جێــى شــانازييە خواردنــەوەى قــاوە و جگەرەكێشــان لەگەڵ 
گازمــورى. گوتــى ســەد هەزار پيــزۆ، وەكوو ئــەوەى هەر وا 
گوتبێتى ئێوارەباش. هەروەها خەريكە گوێ دەگرێت، كەمێك 
خــۆى لــە پشــتى گازمورييــەوە دەهێڵێتــەوە، بەدرێژايى كات 
سەر دەلەقێنێت، گەرچى ئێستا، تەنيا دەيەوێت گوێ ڕادێرێت، 
زانياريى بەدەســت بهێنێت، لێوانلێو لە زانياريى لە جێى خۆى 

بمێنێتەوە.

»دەتوانم بڵێم كە ئەمە شەخسيترين ڕۆمان دەبێت. لەوەى 
پێشــتر زۆر جياوازە. بۆت كورت دەكەمەوە: ئەو دەزانێت كە 
خۆشەويستەكەى ســەردەمى هەرزەكاريى مردووە. ڕاديۆكە 
دادەگيرســێنێت، وەكوو هەر بەيانييەك، پاشــان ناوى كچەكە 
لەنــاو هەواڵى مردووەكاندا دەبيســتێت. دوو ناوى بچووك و 

دوو ناوى خێزانيى. ئەمە دەستپێكى گشت شتێكە.«
»دەستپێكى چى؟«

»هەموو شتێك. لەڕاستيدا هەموو شتێك. وەختێك بڕيارم 
دا پەيوەنديت پێوە دەكەم.«
»چى تر ڕوو دەدات؟«

»هيچ. شــتى ئاسايى. هەموو شتێك لەناودەچێت. وەختێك 
بڕيارم دا پەيوەنديت پێوە دەكەم.«

وا دەبينرا كە خوليۆ پەشێوە و بەرەو شوقەكەى دەڕوات. 
ڕەنگە هەڵەى كردبێت كە پێشــنيارى سەد هەزار پيزۆى كرد، 
گەرچى ڕوون نييە بەلايەوە كە ئەم بڕە بۆ كەســێكى وەكوو 
گازمــورى زۆرە يــان نــا. هەڵبەت ئەو پارەى پێويســتى هەيە. 
لــە هەفتەيەكدا دووجار زمانى لاتين فێرى كچى ڕوناكبيرێكى 
ڕاستڕەو دەكات. ئەمە و پاشماوەى كارتى بانكييەكەى هەموو 

داهاتێكى ئەوە.

لــە نهۆمــى ژێرزەمينيــى باڵەخانــەى پــلازا ئيتاليــا دەژى. 
وەختێــك گەرمــا بەگيرى بهێنێت، لە پشــت پەنجــەرەوە كاتى 
خۆى بە تەماشاكردنى پێڵاوى ئەو خەڵكە دەگوزەرێنێت. ئەو 
پاشــنيوەڕۆيە، ڕێك پێش چەرخاندنــى كليلەكە لەناو قوفڵەكە، 

زانــى كە ماريــا، ژنە هاوڕەگەزخوازەكەى هاوســێى، خەريكە 
دێتەوە. پێڵاوەكانى دەبينێت، پاپووچەكانى. چاوەڕوان دەكات، 
هەنگاوەكان و سڵاو و هەواڵپرسى لەگەڵ پاسەوانەكە حساب 
دەكات، تاكوو هەســت بــكات خەريكە نزيــك دەبێتەوە، دواتر 
تەركيــز بكاتــە ســەر كردنــەوەى دەرگاكــە: وا دەنوێنێــت كــە 
ناتوانێــت كليلەكە بدۆزێتەوە، گەرچــى ئەڵقەى كليلەكان، تەنيا 
دوو كليلــى پێوەيــە. بــە دەنگى بەرز دەڵێــت، وا ديارە هيچيان 
بە قوفڵەكە ناكەن. لە كاتێكدا كە بە تيلەى چاو لەو دەڕوانێت، 
دەتوانێــت شــتێك ببينێــت: قــژى ســپى درێژى، ڕووخســارى 
كــە تۆختــر دەردەكەوێت لــەوەى كە هەيــە. كاتێكيان لەبارەى 
ســێڤيرۆ ساردوى قسەيان كردبوو. ئەو كتێبخوێنێكى ڕاستى 
نييە، بەڵام كتێبەكانى سێڤيرۆ ساردوى باش دەناسێت. تەمەنى 
چــل بــۆ چــل و پێنج ســاڵ دەبێــت، بەتەنيــا دەژى، كتێبەكانى 
ســێڤيرۆ ســاردوى دەخوێنێتــەوە: هــەر بۆيە خوليــۆ، وەكوو 
چــۆن دەزانێــت دوو كــۆ دوو دەكاتــە چــوار، هــەر ئەوهــاش 
دەزانێت كە ئەو دەبێت هاوڕەگەزخواز بێت. خوليۆش حەزى 
بە سێڤيرۆيە، بەتايبەت گوتارەكانى، لەبەر ئەوەى كە هەميشە 
بابەتێكى هەيە بۆ قســە لەســەركردن لەگەڵ ژن يان پياوێكى 

هاوڕەگەزخواز.
ئــەو پــاش نيوەڕۆيە ماريــا كەمتر مۆن بوو، لە كراســێكدا 
كــە كــەم لەبەرى دەكــرد. خوليۆ دەيەوێت شــتێك بڵێت، بەڵام 
پێش بە خۆى دەگرێت، لەبەر ئەوەى پێى وايە ئەو حەزى لەم 
جــۆرە قســانە نەبێت. بۆ ئەوەى قســەكردن لەگــەڵ گازمورى 

لەيــاد بــكات، داوەتــى قــاوەى دەكات. دەربــارەى كتێبەكانــى 
`كوبــرا` و `كۆكويــۆ` و `بيــگ بانــگ` و `نووســين لەســەر 
جەســتە`ى ساردوى قســە دەكەن. هەروەها، ئەمەيان تازەيە، 
دەربارەى هاوسێكانى تر، سياسەت، زەڵاتەى سەيروسەمەرە، 
خەميرى سپيكردنەوەى ددان، حەبى ڤيتامين و سۆسى چوار 
نــاوك -كــە ئەو حەزى لێيەتى- قســە دەكــەن. خوليۆ جارێك 
تاقــى دەكاتەوە. ســاتێك دادێــت كە ئيدى بابەتێكيان بۆ قســە 
لەســەركردن نييــە و وا دەردەكەوێــت هەردووكيان بيانەوێت 
بڕۆن بەلاى كاريانەوە. ماريا مامۆســتاى ئينگليزييە، بەڵام لە 
ماڵــەوە كار دەكات، ڕێنمايــى ســۆفتوێر و دەســتگاى دەنگيى 
تەرجەمــە دەكات. خوليــۆ پێــى دەڵێــت كارێكى تــازە، كارێكى 
زۆر باشيى دەست كەوتووە، لەلايەن گازمورى نووسەرەوە.
دەڵێــن  بــەڵام  نەخوێندووەتــەوە،  ئــەوم  »هەرگيــز كارى 
نووسەرێكى باشە. برايەكم هەيە لە بارسێلۆنا ئەو دەناسێت. 

وابزانم لە تاراوگە پێكەوە بوون.«
لەگــەڵ  بــە كاركــردن  خوليــۆ: »بەيانــى دەســت دەكــەم 
گازمورى. ئەو پێويســتى بە كەســێكە كە ڕۆمانە تازەكەى بۆ 
تايــپ بــكات، لەبەر ئەوەى خۆى لەســەر كاغەز دەنووســێت. 

حەزى لە كۆمپيوتەر نييە.«
»ڕۆمانەكەى ناوى چييە؟«

»حــەز دەكات دەربــارەى ناوى ڕۆمانەكــە گفتوگۆ بكەين. 
پياوێــك لــە ڕاديــۆوە گوێى لــێ دەبێت كە خۆشەويســتەكەى 
ســەردەمى گەنجێتيى مردووە. هەموو شــتێك لێرەوە دەســت 

پێ دەكات، هەموو شتێك.«
»دواى ئەوە چى ڕوو دەدات؟«

»هەرگيــز ئــەو لەياد ناكات، عيشــقى گــەورەى ژيانى بوو. 
كاتێك گەنج بوون گيايەكى بچووكيان هەبوو.«

»گيايەكى بچووك؟ بۆنساى؟«
»ڕاســتە، بۆنســاى. بڕياريــان دا بۆنســايەك بكــڕن تاكوو 
ســيمبولى عيشــقە مەزنەكەيــان بێــت. پاشــان هەموو شــتێك 
دەشــێوێت بەســەر يەكــدا، بــەڵام پياوەكــە هەرگيز ئــەو لەياد 
نــاكات. درێــژەى بــە ژيانى خــۆى دا، بوو بە خاوەنــى منداڵ، 
لــە ژنەكەى جيابــووەوە، بەڵام ئەوى لەياد نەكرد. ڕۆژێك پێ 
دەزانێــت كــە ئەو مردووە. دواتر بڕيــار دەدات يادگارييەكەى 

بۆ جێ بهێڵێت. هێشتا نازانم چ يادگارييەك.«

دوو بوتڵ شەراب و دواتر سێكس كردن. چرچە وردەكانى 
دەموچــاوى ماريــا، ســەربارى نيوەتاريكيــى ژوورەكــە، بــە 
يەكجــار ڕوونتــر دەكەونــە بەر چاو. جووڵەكانــى خوليۆ خاو 
بوونەتەوە، ماريا بەپێچەوانەوە، كەمێك خێراتر دەجووڵێتەوە، 
ئاگادار لە بێحاڵى خوليۆ. جووڵە شۆكهێنەرەكان كەمێك خاو 
دەبنەوە، ئێستا زياتر هاوئاهەنگ بوون، تەنانەت ئەو لەرزينە 

هەستيارەى گوپى سمتەكانيش.

خوليــۆ بۆ ســاتێك بيــر لە قژى ســپى ماريا دەكاتــەوە: وا 
دەنوێنێت قوماشێكى بێئەندازە ناسك بێت. قوماشێك كە دەبێت 

بە عيشــق و ورياييەوە نەوازشــى بكەيت، بەڵام نەوازشكردن 
بــە عيشــق و ورياييــەوە دژوارە: خوليــۆ زياتــر حــەز دەكات 
لەسەرەوە بەرەو خوار بڕوات و كراسەكەى دابكەنێت، ماريا 
دەســت بــە گوێچكەيــدا دەهێنێت، دەســت بە فۆرمــى لووت و 
ڕيشــيدا دەهێنێــت. خوليۆ بير لــەوە دەكاتەوە كە بۆى بمژێت، 
نــەك ئەو شــوێنەى كە پياو حــەز دەكات بيمژێت، بەڵكوو ئەو 
شوێنەى كە ژن حەزدەكات بمژرێت، ئەو ژنەى كە ئەو خەياڵى 
لێ دەكاتەوە، هەروەكوو چۆن مارياش ژنێك دێنێتەوە خەياڵى 

خۆى. بەڵام ماريا دەيپچڕێنێت و دەڵێت: تێيخە.

كاتژمێــر هەشــتى بەيانــى تەلەفۆنەكــە زەنــگ لــێ دەدات. 
گازمــورى دەڵێــت: »خاتوو ســيلڤيا لە وەشــانخانەى پلانتا بە 

چل هەزار پيزۆ كارەكەم بۆ دەكات. ببوورە.«

حســاب و كتابەكــەى گازمــورى پەســتى دەكات. كاتژمێــر 
هەشــتى بەيانــى يــەك شــەمەيە، تەلەفۆنەكــە تــازە بێــدارى 
كردووەتــەوە، ژنە هاوڕەگەزخواز يان ناهاوڕەگەزخوازەكەى 
لــە تەنيشــتييەوە خەوتــووە و خــۆى دەكێشــێتەوە.  پێشــتر 
گازمورى كارەكەى پێ نەداوە، خاتوو سيلڤيا لە وەشانخانەى 
پلانتا بە چل هەزار پيزۆ كارەكە دەكات. گەرچى ماريا هێشتا 
بەپێــى پێويســت بێــدار نەبــوو تاكوو بپرســێت كــێ تەلەفۆنى 

كردووە و كاتژمێر چەندە.

خوليــۆ وەڵام دەداتەوە: »گازمورى بوو، ڕەنگە زووڕابوو 
بێــت يــان زۆر تامــەزرۆى كارەكەيە. تەلەفۆنى كــرد و گوتى 
دەتوانين لە ئەمڕۆ پاشــنيوەڕۆوە دەســت بكەين بە كار كردن 

لەسەر بۆنساى. ڕۆمانەكە ناودەنێت: بۆنساى.«

ئەوەى دواتر دێت هاوشــێوەى هەڵهاتنە لە دژواريى ژيان. 
هەڵهاتنێــك كــە ســاڵێك زياتــر دەخايەنێت، تاكوو ئــەو بڕوات 
بــۆ مەدريــد. ماريا دەڕوات بــۆ مەدريد، لەبەر ئــەوەى دەبێت 
بڕوات، بەڵام لە هەمووى زياتر لەبەر ئەوەى هيچ هۆكارێكى 
بــۆ مانــەوە نييــە. ئەمە دەبێــت گاڵتــەى هاوڕێ ســووكەكانى 
خوليــۆ بێــت `گشــت كچەهاوڕێكانــت دەڕۆن بــۆ مەدريــد`، 
بەڵام خوليۆ هاوڕێى ســووكى نييە، هەردەم خۆى لە هاوڕێ 
سووك و چرووكەكان بەدوور گرتووە، بەڵام سەرەنجام لەم 

چيرۆكەدا، ئەو گرنگ نييە، ئەوەى كە گرنگە خوليۆيە.

خوليۆ دەڵێت: »هەرگيز ئەو لەياد ناكات. درێژەى بە ژيانى 
خــۆى دا. بــوو بــە خاوەنى منداڵ و چى و چــى... جيابووەوە، 

بەڵام ئەوى لەياد نەكرد. ئەو وەرگێڕ بوو، ڕێك وەكوو خۆى، 
بەڵام ئەو لە زمانى يابانييەوە. كاتێك زمانى يابانيان دەخوێند 
يەكتريان بينيبوو، دەمێك ســاڵان پێشتر. كاتێك ئەو دەمرێت، 
بير لەوە دەكاتەوە باشترين كارێك بۆ هێشتنەوەى يادى ئەو 

ئەوەيە كە بۆنسايەكى تازە پەروەردە بكات.«
»كەوايە دەڕوات دانەيەك دەكڕێت؟«

»نــا، ئــەم جــارە نايكڕێــت، خــۆى بەخێــوى دەكات. كتێبى 
ڕێنمايــى دەكڕێــت، قســە لەگەڵ پســپۆڕى ئەو بــوارە دەكات، 

تۆوێك دەچێنێت، پێش بە گەشەسەندنى دەگرێت.«

ماريا دەڵێت: »چيرۆكێكى سەيرە.«

»بەڵــێ، بــەڵام گازمــورى بــاش دەگێڕێتەوە، هــەر وەكوو 
چــۆن من چيرۆكێكى ســەير يان ميلــۆدرام دەگێڕمەوە. بەڵام 
بــاش دەزانــم كە گازمورى خۆى شــارەزايە چۆن بيباتە پێش 

و ڕێكوپێكى بكات.«

يەكەميــن ديــدارى خەياڵيى لەگەڵ گازمورى پاشــنوەڕۆى 
دەفتــەر  چــوار  خوليــۆ  بــوو.  شــەمەيە  يــەك  ئــەو  هەمــان 
دەكڕێت و پاشــنيوەڕۆ لەسەر كورســييەكى پاركى فۆرستاڵ 
دەگوزەرێنێت. شــێتانە دەنووســێت، بە دەســخەتێكى ساختە. 
بەيانــى دوو شــەمە  شــەو لەســەر بۆنســاى كار دەكات و 
يەكەميــن دەفتــەرى ڕۆمانەكەى پڕ كردووەتەوە. دەســتكارى 

چەنــد پەرەگرافێــك دەكات، قــاوەى بەدەســتەوە دەڕژێــت و 
تەنانەت بەر نووسينەكەش دەكەوێت.

بــۆ  تاقيكردنەوەيــە  گەورەتريــن  »ئەمــە  ماريــا:  ڕووەو 
نووسەرێك. لە بۆنساى دا، بە كردەوە ڕووداوێك ڕوو نادات، 
پلۆتەكەى بۆ چيرۆكێكى دوو پەڕەيى بەسە، ڕەنگە چيرۆكێكى 

باشيشى لێ دەرنەچێت.«
»ناويان چييە؟«

»كەســايەتييەكان؟ گازمــورى نــاوى پــێ نــەداون. دەڵێــت 
بــەم جــۆرە باشــترە و منيــش هــاوڕام لەگەڵــى. ژن و پيــاو، 
هوواچــۆ و پۆچۆچــا، ناويــان نييــە، ڕەنگــە ڕووخساريشــيان 
نەبێــت. كەســايەتى يان پادشــايە يــان گەدا، كــە هەردووكيان 
هەر يەكێكن. پادشــا يان گەدا، كە ڕێگەى داوە تەنيا ژنێك كە 

خۆشى ويستووە، بڕوات.«
»دواى ئەوە دەڕوات خۆى فێرى يابانى دەكات؟«

»لــە كلاســى زمانــى يابانــى چاويان بــە يەكتــر دەكەوێت. 
ئەوەى ڕاســتى بێت هێشــتا نازانم. پێم وايە ئەمە لە دەفتەرى 

دووەمدا بێت.«

ســاختەكردنى  بــە  بەيانيانــى  دواتــر، خوليــۆ  مانگەكانــى 
دەفتەرەكانــى گازمــورى دەگوزەرانــد و ئێوارانيــش لە پشــت 
كۆمپيوتەر دادەنيشت بۆ تايپكردنى ڕۆمانێك، كە ئيدى نازانێت 
هيى كەسێكى ترە يان هيى خۆيەتى، بەڵام بەهەرحاڵ بڕيارى 

داوە تــەواوى بــكات، يــان خەياڵــى تەواوكردنى لەســەريدايە. 
پێــى وايــە ئەم تێكســتە شايســتەترين و تەنيا ديــارى بێت بۆ 
ماڵئاواييكــردن لــە ماريــا، ئەمــەش ئــەو كارەيــە كــە دەيكات. 

تەواوى دەكات و دەيدات بە ماريا.

لــە ڕۆژەكانى دواى ســەفەرەكە، خوليۆ دەســت دەكات بە 
نووسينى ئەو نامانەى كە چەندين هەفتە هەر وا دەمێننەوە و 
بە ئەليكترۆنى سێند ناكرێن. دواجار بڕيار دەدات ئەم تێكستە 

بنێرێت:
زۆر بيــرم لێ كردوويتەوە. بمبورە، بەڵام كاتم نەبوو نامەت 

بۆ بنووسم. ئومێدەوارم بەسەلامەت گەيشتبيت.
گازمورى دەيەوێت درێژە بە هاوكاريكردنى بدەم، گەرچى بە 
ڕوونيــى ناڵێت چ جۆرە هاوكارييەك. پێم وايە ڕۆمانێكى تر بێت. 
ئەوەى ڕاســتى بێت؛ نازانم دەبێت بەرگــەى دڕدۆنگييەكانى، 
كۆكەكانــى، دەنگە گڕەكــەى و بيرۆكەكانى بگرم يان نا. چيدى 
وانــەى لاتيــن ناڵێمەوە. قســەيەكى زۆرم پێ نييــە بۆ گوتن. 
هەفتەيەكــى تر ڕۆمانەكە دەناســێندرێت. گازمورى لە دوايين 
ســاتدا بڕياريدا نــاوى بنێت پاشــماوەكان. بــە بۆچوونى من 
ناونيشانێكى باش نييە، هەر بۆيە لە گازمورى تووڕەم؛ گەرچى 

ئەو، بەهەرحاڵ نووسەرى بەرهەمەكەيە.
لەباوەشت دەگرم. خ

خوليــۆ ترســاو و پەشــێو دەڕوات بــۆ كتێبخانــەى ميللــى 
تاكوو لە ناساندنى ڕۆمانى پاشماوەكان، ڕۆمانە واقعييەكەى 

گازمــورى بەشــدارى بــكات. دەتوانێــت لــە پشــتى هۆڵەكەوە 
نووســەرەكە ببينێت كە ناوبەناو ســەر دەلەقێنێت، واتا لەگەڵ 
قسەكانى ئيبنسپێرگەر هاوڕايە، ڕەخنەگرێك كە پێشكەشكارى 
بەرنامــەى ناســاندنەكەيە. ڕەخنەگرەكــە بــە جەختكردنەوەوە 
دەســتەكانى ڕادەوەشــێنێت تاكوو ڕاى بگەيەنێت كە بەڕاستى 
ڕۆمانەكەى بەدڵە. خانمى ئێديتۆريش جاروبار تەماشا دەكات، 
بێ نيشاندانى هيچ حاڵەتێك لە ڕەفتارى كۆمەڵەكە دەڕوانێت.
خوليۆ نيوەناچڵ گوێ بۆ قســەكان ڕادەدێرێت: پڕۆفيسۆر 
ئيبنسپێرگەر ئاماژە بە بوێريى ئەدەبى و سەركەشى هونەرى 
دەكات، نەقڵــى قەولێكــى ريلكــە دەكات، بــە بيرۆكەيەكى واڵتە 
بينياميــن دەچێتــە پێــش )گەرچــى ئامــاژە بــە دوودڵييەكانــى 
نــاكات( پاشــان شــيعرێكى ئێنريكــە لين بەيــاد دەهێنێتەوە )بە 
ئێنريكە ناوى دەهێنێت( كە بە بۆچوونى ئەو، ڕێك مشتومڕى 
پاشماوەكانى تێدا كورت بووەتەوە: `پياوێكى زۆر نەخۆش / 

دەسپەڕ دەكات تاكوو نيشانەيەك لە ژيانى تێدا بێت.`
پێــش ئــەوەى نــۆرەى ئێديتۆرەكــە بێــت، خوليــۆ لــەوێ 
دەڕواتە دەرەوە و يەكڕاســت دەچێت بۆ پرۆڤێدينســيا. دواى 
نيــو كاتژمێــر، بێ ئەوەى پێ بزانێــت، دەچێتە ناو كافێيەك كە 
لەوێ بە گازمورى ئاشنا بووە. بڕيار دەدات لەوێ بمێنێتەوە، 
چــاوەڕوان بــكات تاكــوو ڕووداوێكــى گرنگ ڕوو بــدات. لەم 
مەودايــەدا جگــەرە دەكێشــێت. قــاوە دەخواتــەوە و جگــەرە 

دەكێشێت.

V دوو سكێچ

ژنەكــە مــرد، هاتووچــۆى ئاراســتەى پێچەوانە لــە جووڵە 
كەوت

چيكۆ بوراك

كۆتايى چيرۆك دەبێت ڕازيمان بكات، بەڵام نايكات.

لــە ئێوارەيەكــى دوورودرێــژدا، خوليــۆ بڕيــار دەدات دوو 
ســكێچ بكێشــێت. لــە يەكەمياندا ژنێــك دەردەكەوێــت كە هەم 
ماريايــە و هــەم ئێميلياشــە: چــاوە ڕەشــەكانى ئێميليا و قژى 
ســپى ماريا، ســمتى ماريا و ڕانەكانى ئێميليا، لاقەكانى ئێميليا 
و پشــتى كچى ڕوناكبيرە ڕاســتڕەوەكە، ڕوومەتەكانى ئێميليا 

و لووتى ماريا، لێوەكانى ماريا و كەمەر بەرەوژوور و مەمكە 
بچووكەكانى ئێميليا، ژێر ناوكى ئێميليا.

ســكێچى دووەم بە گوتن ئاســانە، بەڵام بۆ خوليۆ دژوارە. 
ئەو پێويســتى بە چەند هەفتە پرۆڤەكردنە تاكوو دواجار ئەو 

سكێچە دڵخوازەى دەست بكەوێت كە دەيەوێت:

درەختێكە لە خەرەند دا.

ئاوێنــەى  بــە  دەلكێنێــت  ســكێچەكە  هــەردوو  خوليــۆ 
دەستشــۆرەكەوە، ڕێك وەكوو دوو وێنەى تازە دەركەوتوو. 
ســكێچەكان لــەوێ دەمێننــەوە، تەقريبــەن گشــت ڕووپــەڕى 
ئاوێنەكەيــان داپۆشــيوە. خوليــۆ بوێريى ئــەوەى نييە ناو بەو 
ژنە بدات كە هێڵكارييەكەيى كێشاوە. دەڵێت ئەو. ڕەنگە بكرێت 

بگوترێت ئەوى ئەو. چيرۆكێكى بۆ دروست دەكات، چيرۆكێك 
كە ناينووسێت، زەحمەتى نووسينى ناداتە بەرخۆى.

لەبەر ئەوەى دايك و باوكى ئامادە نين لەڕووى داراييەوە 
كۆمەكــى پــێ بكــەن، بڕيــار دەدات لــە شــەقامى لاوەكى پلازا 
ئيتاليــا دەستفرۆشــى بــكات: لەمــاوەى كەمتــر لــە هەفتەيەكدا 
نيــوەى كتێبەكانى دەفرۆشــێت. خەڵــك پارەيەكى باش دەدەن 
بە شــيعرەكانى ئۆكتايۆ پاز )باشــترين شــيعرەكانى ئۆكتاڤيۆ 
پاز( هەروەها جۆزپە ئۆنگارتى )ژيانى پياوێك( و چاپى كۆنى 
كۆمەڵــە بەرهەمــى پابلۆ نيــرۆدا. فەرهەنگى نەقڵــى قەولەكان، 
كــە وەشــانخانەى ئێسپاســا كالپــە كــۆى كردووەنەتــەوە و 
دەربــارەى  جياكۆنــى  كلۆديــو  گوتارێكــى  كــردوون.  چاپــى 
گۆگۆڵ. چەند ڕۆمانێكى كريســتينا پێرى ڕۆســى -كە هەرگيز 
نەخوێندراونەتەوە-، ئالهوێ نووســينى گۆنزالێز ڤێرا، فێرمينا 
ماركييز نووسينى ڤالێرى لاربو، دوو ڕۆمانى خوێندرابوونەوە، 

تەنانەت دوو جاريش، بەڵام ئيتر ناخوێندرێنەوە.
بەشێك لە پارەكە بۆ كۆڵينەوە لە بۆنساى تەرخان دەكات. 
كتێبــى ڕێنمايى و گۆڤــارى تايبەتمەند دەكڕێت كە بە پرتاو و 
بەرنامەڕێژيى دەيانخوێنێتەوە. يەكێك لە گۆڤارەكان، زۆريش 
بەكەڵك نا، بەڵام لە هەمان كاتدا بەكەڵك بۆ تازەكارەكان، بەم 

جۆرە دەست پێ دەكات:

بۆنســاى ماكێتــى هونەرمەندانــە و ميناتۆريــى درەختێكــە. 

ئــەو لــە دوو توخم پێك هاتووە: درەخــت و ئينجانە. هەردوو 
هەڵبژاردنــى  و  پێكــەوە  بــن  هاوئاهەنــگ  دەبێــت  توخمەكــە 
ئينجانەكە بۆ درەختەكە بۆخۆى هونەرە. گياكە دەكرێت گياى 
ڕواو، قــەد يــان درەخــت بێــت، بەڵام بە شــێوەيەكى ئاســايى 
درەختە. ئينجانەكەش دەكرێت ئينجانەى ڕاستى يان پارچەى 
تاشــەبەردێك بێت. بۆنســاى هەرگيز درەختى بۆنســاى نييە. 
خودى وشــەكە گشــت توخمــە زيندووەكانــى تێدايە. وەختێك 

درەختەكە لە ئينجانەكە بێتە دەرەوە، ئيتر بۆنساى نييە.

خوليۆ ئەم پێناسەيە لەبەر دەكات چونكە حەزى پێ دەكات 
و دەكرێت نووســينى ســەر پارچە بەردەكەش بێت. بەشگەلى 
هەڵبژاردنــى  جيــاوازى ئــەم پەرەگرافــە بــە شــياو دەزانێــت.̀ 
ئينجانەكــە بۆخــۆى هونــەرە.` بيــرى لــێ دەكاتــەوە و پاتەى 
دەكاتــەوە تاكــوو خــۆى قايل بــكات كە لەم ڕســتەيەدا پەيامە 
بنەڕەتييەكــە هەيــە. لەو ســاتەدا، شــەرم لە بۆنســاى، ڕۆمانە 
ساختەكەى دەكات، ئەو ڕۆمانەى كە كەسايەتييەكەى بە هيچ 
كلۆجێــك، بــە هيــچ كلۆجێــك نازانێــت هەڵبژاردنــى ئينجانەكە 
بۆخــۆى هونــەرە، هەروەهــا ئــەوەى كــە نابێــت بۆنســاى بــە 
درەختى بۆنســاى ناو بنرێت، چونكە خودى وشــەكە هەڵگرى 

توخمى زيندووە.
خوليۆ پێى وايە چاودێريكردنى بۆنســاى وەكوو نووســين 
وايــە. لەبەرخۆيــەوە دەڵێت نووســين وەكــوو چاودێريكردنى 

بۆنساى وايە.

بەيانيــان بە بێمەيلى، بەدواى كاردا دەگەڕێت. پاشــنيوەڕۆ 
دەگەڕێتــەوە ماڵــەوە، پێــش ئــەوەى بڕواتــە ســۆراخى كتێبى 
ڕێنماييــەكان، شــتێك دەخــوات. هێنــدە دەخوێنێتــەوە تاكــوو 
خــەو دەيباتەوە. دەربارەى نەخۆشــييە شــايعەكانى بۆنســاى 
دەخوێنێتــەوە، لەبــارەى نەرمبوونــى گەڵاكان، پێــوەن كردن، 
دەزووپێچيى. پاشان دەڕوات تۆ و دەكڕێت لەگەڵ كەرەستەى 

پێويست.
دەست پێ دەكات. بۆنساى پەروەردە دەكات.

ئەو ژنە، ژنێكى گەنج.
ئەمە گشــت ئەو شــتەيە كە ماريا لەســەر ئێميليا دەيزانێت. 
كەســێك لــە دواوە دەڵێــت: مــردووە، ژنێــك مــردووە، ژنێكى 
گەنج. ژنێكى گەنج خۆى هاويشــتووەتە ژێر ميترۆ، لە ئانتۆن 
مارتين. ماريا بۆ ساتێك بير لەوە دەكاتەوە بڕوات بۆ شوێنى 
ڕووداوەكــە، بــەڵام هەر زوو پاشــگەز دەبێتــەوە. لە ميترۆكە 
دێتــە دەرەوە، لــە كاتێكــدا كە خەريكە بير لە ســيماى ئەو ژنە 
گەنجە دەكاتەوە كە تازە خۆى كوشتووە. بير لەوە دەكاتەوە 
كــە ئــەو چۆن، كاتێك بــووە، بە خەمێكى كەمتــرەوە، بەڵام لە 
ئێســتا نائومێدتر بووە. بير لە خانوويەك دەكاتەوە لە چيللى، 
لــە ســانتياگۆى چيللى، بيــر لە باخچەى خانووەكــە دەكاتەوە. 
باخچەيەكــى بــێ گوڵ و درەخــت، بەهەرحاڵ هەقــى خۆيەتى 

ناوبنرێــت باخچــە، چونكە بێ دوودڵى باخچەيە. گۆرانييەكەى 
گوڵەكانى باخچەكەم / دەكرا  ڤيۆليتا پارراى بير دەكەوێتەوە:̀ 
پەرســتارم بن.` تاكوو كتێبفرۆشــى فوينتيتاجا پياسە دەكات، 
چونكە پاشنيوەڕۆ لەگەڵ عاشقێك وادەى هەيە. ناوى عاشقەكە 
گرنگ نييە، جگە لەوەى كە ئەو، بەدەم ڕێگاوە، ڕەنگبێ بيرى 
لــێ بكاتــەوە، بير لە كتێبفرۆشــيى و لەشفرۆشــانى شــەقامى 
مۆنترا و لەشفرۆشەكانى ترى شەقامەكانى تريش، كە هيچيان 
گرنــگ نيــن، هەروەها بير لە فيلمێك، نــاوى فيلمێك دەكاتەوە، 
پێنج شــەش ساڵ پێشــتر بينيويەتى. ئەمە هۆكارى ئەوەيە كە 
دووربكەوێتــەوە لە ســەربوردەى ئێميليا، ســەربوردەى ئێمە. 
ماريــا لەســەر ڕێــگاى كتێبفرۆشــى فوينتيتاجــا بــزر دەبێــت. 
خــۆى دوور دەخاتــەوە لــە لاشــەى ئێميليــا و بۆ هەميشــە لە 

سەربوردەى ئێمە دەچێتە دەرەوە.

ڕۆيشتووە.

ئێستا ئێميليا دەمێنێتەوە، بەتەنيا، ميترۆكەش دەوەستێت.

زۆر زۆر دوور لە لاشەى ئێميليا، لەوێ، لێرە، لە سانتياگۆى 
چيللــى، ئانيتــا دووبــارە گــوێ بــۆ قســە دووبارەكانــى دايكى 
دەگرێــت: كێشــەى ژن و مێردايەتــى دايكى ناكۆتــا دەنوێنێت، 
ئانيتــا وەكــوو هاوبەشــە تاوانێكــى دەسيســەچى شــرۆڤە بۆ 
بابەتەكە دەكات، وەكوو ئەوەى كێشــەى خۆى بن، لە هەمان 

كاتدا هەناســەيەكى ئاســوودە هەڵدەمژێت لەوەى كە كێشــەى 
خۆى نين.

بەپێچەوانەوە ئەندرێس تووڕەيە: دە خولەكى تر پشكنينى 
پزيشــكى هەيــە. گەرچــى هيچ هۆكارێــك نييە بۆ نەخۆشــيى، 
بــەڵام هــەر دەڵێى لە يەكێك لەم ڕۆژانــەدا هەواڵە تۆقێنەرەكە 
دەبيستێت. بير لە كچەكانى دەكاتەوە؛ بير لە ئانيتا و كەسێكى 
تريش دەكاتەوە، ژنێك كە هەميشە بيرى لێ دەكاتەوە، تەنانەت 
كاتێكيش كە ڕاست نييە بنيادەم بير لە كەسێكى تر بكاتەوە. ڕێك 
لــەو ســاتەدا پيرەمێردێك دەبينێت دێتــە دەرەوە، بە نيگايەكى 
ڕەزمەندانــە هەنــگاو دەنێت، هەنگاوەكانى دەژمێرێت، دەســت 
دەبــات بــۆ گيرفانــى؛ بۆ جگەرە يــان پــارەى وردە. ئەندرێس 
تێدەگات كە نۆرەى هاتووە، نۆرەى شــيكاريى خوێن، تيشــك، 
ڕەنگە بەزووييش ســيتى ســكان. هەرگيز پێكدى ئاشــنا نابن. 
گازمــورى خۆشــحاڵە، چونكە نامرێت: لــە دەرمانخانەكە دێتە 
دەرەوە، بــە بيركردنــەوە لــەوەى كــە نامرێت، كە شــتگەلێكى 
كەمى لەدڵا شيرين لە ژيانيدا هەن كە بزانێت نامرێت. بەخۆى 

دەڵێت دووبارە بەباشيى كارەكەم كرد.
يەكەمين شــەوى ئەم جيهانەيە، كە ئێميليا مردووە. خوليۆ 
خــراپ دەخەوێــت، بەڵام خراپ خەوتن خووە، گوناهەكەشــى 

خەياڵاتەكانى خۆين.
چەنديــن مانگــە چاوەڕوانە تاكوو بۆنســاى شــكڵێكى باش 
وەخــۆ بگرێــت، شــكڵێكى شــاز و بــێ كەموكــووڕى كــە ئــەو 

ويستوويەتى.

درەختەكە گوێڕايەڵى دەزووپێچييەكەى ئەو دەكات. خوليۆ 
دەيهێنێتــەوە پێــش چــاوى خــۆى كە لە مــاوەى چەند ســاڵدا، 
دواجار ڕێك وەكوو ئەو شكڵە دەبێت كە دەيەوێت. كەڵك لەو 
چــوار پێنــج جارە وەردەگرێــت كە بێدار دەبێتــەوە بۆ ئەوەى 
بــڕوات تەماشــاى بۆنســاى بــكات، لــەو ماوەيەشــدا خــەو بە 
شــتێكى وەكوو بيايان يان كەنارەوە دەبينێت، شوێنێكى پڕ لە 
لم، كە ســێ كەس لە خۆر يان ئاســمان دەڕوانن، وەكوو بڵێى 
لە پشوودا بن، يان ڕەنگە مردبن بێ ئەوەى خۆيان بزانن، لە 
كاتێكدا چێژ لە تيشكى خۆر وەردەگرن. لە ناكاو كەڵەشێرێكى 
شــين دەردەكەوێــت، كەڵەشــێكى فــرە گــەورە كــە بەكاوەخۆ 
و قــوورس لێيــان نزيــك دەبێتــەوە، بــە هەمــان كاوەخۆيى لە 
دەووريان دەگەڕێت تاكوو بازنەيەك بە دەوورياندا دروســت 

ببێت.

دەمەوێــت چيرۆكــى خۆليــۆ تــەواو بكــەم، بــەڵام چيرۆكى 
خوليۆ تەواو نابێت، كێشەكە ئەوەيە.

چيرۆكــى خوليــۆ تەواو نابێت، يان ڕەنگە بەم جۆرە تەواو 
ببێت:

خوليــۆ پــاش ســاڵێك يان ســاڵ و نيوێــك دواتــر، هەواڵى 
خۆكوژى ئێميليا دەبيســتێت. ئەندرێس هەواڵەكەى پێ دەدات، 
كــە لەگــەڵ ژن و منداڵەكانــى ڕۆيشــتبوو بــۆ پێشــانگايەكى 
كتێبى منداڵان بۆ پاركى بۆســتامانتێ. خوليۆ لە پشــت مێزى 
بــە  فرۆشــيار،  وەكــوو  ڕاوەســتاوە،  ڕيكريــا  وەشــانخانەى 
حەقدەستێكى كەم، بەڵام كارێكى زۆر ئاسان. خوليۆ خۆشحاڵ 

دەردەكەوێت، چونكە دوايين ڕۆژى پێشانگاكەيە، ئەمەش بەو 
مانايەيە كە دەتوانێت ڕۆژى دواتر بە بۆنساى ڕابگات. بينينى 
ئانيتــا هاوكاتــە لەگــەڵ بەهەڵەتێگەيشــتنێك: خوليــۆ ســەرەتا 
نايناســێتەوە، بــەڵام ئانيتــا پێــى وايــە خــۆى نەبــان دەكات و 
ئەوى ناســيوەتەوە بەڵام نايەوێت وا بنوێنێت ناسيويەتييەوە. 
ئانيتــا بــە بێمەيلى خــۆى دەناســێنێت و دەڵێت چەندين ســاڵ 
پێشــتر لــە ئەندرێــس جيابووەتــەوە، خوليۆ كە ئەندرێســى بە 
ئەســتەم دەناســى لــە دوايين ڕۆژەكان يــان دوايين پەڕەكانى 
پەيوەندييەكەى لەگەڵ ئێميليا. خوليۆ بۆ دامەزراندنى ســەرى 
قســە، نەزانانــە لــە وردەكارييەكان دەپرســێت، هــەوڵ دەدات 
بزانێــت ئەگــەر لێكدى جيابوونەتەوە، ئايا ئێســتا بۆ گەڕانێكى 
ئاشــتيخوازانەى خێزانيى هاتوون، بەڵام نە ئانيتا نە ئەندرێس 
وەڵامێكى بەكەڵكيان بۆ ئەم پرسيارە ڕووقايمانەى خوليۆ پێ 

نييە.

ڕێــك ســاتى خواحافيــزى، پرســيارێك دەكات كــە دەبــوو 
سەرەتا بيپرسيبا. ئانيتا بەتووڕەييەوە تێى دەڕوانێت و وەڵام 
ناداتــەوە. لەگــەڵ كچەكان دەڕوات تاكوو ســێوى شــەكراوى 
بكڕێــت. ئــەوە ئەندرێســە كە بــە چيرۆكێكــى دوورودرێژەوە 
دەمێنێتــەوە كە هيچ كەس نازانێت كورتى بكاتەوە، چيرۆكێك 
كە تەنيا تايبەتمەندييەكەى ئەوەيە كە هيچ كەس نازانێت چۆن 

بەباشيى كورتى بكاتەوە.
ئەندرێس دەڵێت: »ئێميليا تووشى ڕووداو بووە.«

لەبــەر ئــەوەى خوليــۆ هيــچ كاردانەوەيــەك نانوێنێــت و 
هيچــى لــێ ناپرســێت، بــە ڕوونيــى ڕايدەگەيەنێــت: »ئێميليــا 
مــردووە. خــۆى خســتووەتە ژێــر ميتــرۆ يــان شــتێكى لــەو 
مــادەى  ئالــوودەى  نازانــم.  بێــت  ڕاســتى  ئــەوەى  جــۆرە، 
هۆشــبەر بووبــوو، گەرچــى پێــم وا نييــە، بــڕوا ناكــەم. ئــەو 
 مــرد؛ لــە مەدريــد بەخاكيان ســپارد. لەمەيان تــەواو دڵنيام.«

خوليــۆ دواى كاتژمێرێــك حەقدەســتەكەى وەردەگرێــت: 
دە هــەزار پيــزۆ، كە واى دانابوو ســێ هەفتەى داهاتووى پێ 
بگوزەرێنێت. لە بريى بەپێ ڕۆيشتنەوە بۆ شوقەكەى، تاكسى 
دەگرێت و داوا لە شۆفێرەكە دەكات بە ئەندازەى سى هەزار 
پيــزۆ بيگەڕێنێــت. دووبــارەى دەكاتــەوە، ڕوونــى دەكاتــەوە، 

تەنانەت پارەكەش دەدات بە شۆفێرى تاكسييەكە.
»بەدڵــى خــۆت بــۆ كــوێ دەڕۆيــت بــڕۆ، بســووڕێرەوە، 
ناوقەدبڕى بكە، جياوازييەكى نييە، وەختێ سى هەزار پيزۆكە 

تەواو بوو لە ئۆتۆمۆبێلەكە دادەبەزم.«
ســەفەرێكى دوورودرێــژە، بێ مۆزيك. لە پرۆڤێدينســياوە 
تاكوو لاس ڕێخاس، دواتر گەڕانەوە بۆ وێســتگەى ناوەنديى 
قيتــار، ئاڤينێــدا ماتتا، ئاڤينێدا گرســييا، تۆبالابا، پرۆڤێدينســيا، 
پرســيارێكى  هيــچ  وەڵامــى  ڕێگاكــە  بەدرێژايــى  بيلاڤێســتا. 

شۆفێرەكە ناداتەوە. نابيستێت.

